
1924 ГЪЭ ЛЪАНДЭРЭ КЪЫДОКI

№43 (24.793) 2025  гъэм  мэлыжьыхьым  (апрелым)  и  10,  махуэку И уасэр зы тумэнщТхьэмахуэм щэ къыдокI

2025 гъэм мэлыжьыхьым и 29-р мылэжьэгъуэ 
махуэу гъэувыным и IуэхукIэ

Къэбэрдей-Балъкъэр Республикэм 
и Iэтащхьэм и Указ

Урысей Федерацэм и Лэжьыгъэ кодексым, «Я фIэщ-
хъуныгъэр зыхуэдэнур езыхэм яубзыхужын и лъэныкъуэ-
кIэ цIыхухэм яIэ хуитыныгъэмрэ дин зэгухьэныгъэхэмрэ я 
IуэхукIэ» 1997 гъэм фокIадэм и 26-м къащта Федеральнэ 
закон №125-ФЗ-м и 4-нэ статьям и 7-нэ пунктым япкъ ит-
кIэ, Урыс Православнэ члисэм и Пятигорск, Черкесск 
епархием и Налшык округым и митрофорнэ протоиерей 
Бобылев В. Н. Радоницэм - дунейм ехыжахэр хэхауэ ягу 
къыщагъэкIыж махуэу 2025 гъэм мэлыжьыхьым и 29-м 
ягъэлъапIэм - теухуауэ зэрызыкъытхуигъэзам къыхэкIыу 
унафэ сощI:

2025 гъэм мэлыжьыхьым и 29-р Къэбэрдей-Балъкъэр 
Республикэм мылэжьэгъуэ махуэу щыгъэувын.

Къэбэрдей-Балъкъэр Республикэм и
Iэтащхьэ                        КIУЭКIУЭ Казбек

Налшык къалэ
2025 гъэм мэлыжьыхьым и 1-м
№34-УГ

Урысей Федерацэм хьэрычэт щIэн Iуэхум 
хэт и цIыхубзхэм я бжыгъэр цIыху мелуан 
1,8-м нэсащ икIи бизнесым хэтхэм я про-
цент 41,4-р абыхэм къалъысащ. Нэгъабэ а 
бжыгъэр процент 41,2-рэ хъурт. 2024 гъэм 
къэрал дэIэпыкъуныгъэ зратахэм я нэ-
хъыбэр цIыхубзхэрщ (процент 50,3-рэ), 
 къитащ МСП Корпорацэм.

«2024 гъэм хьэрычэт щIэн Iуэхум хэт 
цIыхубзхэм я бжыгъэм щIыхэхъуар зи фIы-
гъэм къэрал дэIэпыкъуныгъэхэри хэтащ. Ипэ 
илъэсхэм цIыхухъу хьэрычэтыщIэхэм нэ-
хъыбэрэ зыкъытхуагъазэу щытащ я Iуэху 
ирагъэжьэн е ар ирагъэфIэкIуэн папщIэ. Ауэ 
нэгъабэ абыхэм япэ цIыхубзхэр ищыжащ 
икIи ахэр процент 50,3-рэ хъуащ. Абы 
нэмыщI, хьэрычэт щIэн Iуэхум хэт цIыхубз-
хэм ящыщу плIы къэс зым и IэнатIэр нэгъабэ 
къызэIуихащ», - жиIащ МСП Корпорацэм и 
унафэщI Исаевич Александр. 

ЦIыхубзхэм нэхъыбэу ирагъажьэ лэжьы-
гъэхэр социальнэ Iуэхутхьэбзэхэм (сыма-
джэхэм, зы ныбжь хэкIуэтахэм, н. къ. якIэ-

лъыплъын - процент 83,5-рэ), цIыхухэм щхьэ-
хуэу хуащIэ Iуэхутхьэбзэхэм (зыщагъэдахэ, 
щхьэщIэщапIэ, жьыщIапIэ хуэдэхэм - про-
цент 77,4-рэ), дэрбзэрым (процент 71,7-рэ), 
туризмэм (процент 17,2-рэ), егъэджэныгъэм 
(процент 69,9-рэ) пыщIащ.

КъищынэмыщIауэ, цIыхубз IэщIагъэу 
къалъы тэхэр: Iэбжьанэм, лъэбжьанэм, на-
пэм елэ жьын, сабийм кIэлъыплъын (процент 
97-рэ), стилист-щхьэщIэщэ (процент 92-рэ), 
щыгъын зыд (процент 91-рэ) - къанэ щымыIэу 
абыхэм яубыдащ. 

Къэбэрдей-Балъкъэрыр къэдгъэлъагъуэ-
мэ, хьэрычэт щIэн Iуэхум хэт цIыхубзхэм я 
бжыгъэр 6442-рэ хъуащ нэгъабэ. Уней Iуэху-
щIапIэу республикэм щылажьэм и процент 
38,4-р абыхэм яIыгъщ.

Фигу къэдгъэкIыжынщи, хьэрычэт щIэн 
Iуэхум хэт цIыхубзхэм къэрал дэIэпыкъуны-
гъэхэр ират 2025 гъэм щегъэжьауэ щIына-
лъэм щылажьэ «Зэхьэзэхуэр зи лъабжьэ эко-
номикэ лъэщ» лъэпкъ пэхуэщIэм ипкъ иткIэ.

ХЬЭЩЫКЪУЕЙ Олег.

Урысей Федерацэм футболымкIэ и 
 етIуанэ лигэм и «Б» дивизионым и Япэ 
гупым щекIуэкI зэхьэзэхуэм ипкъ иткIэ ды-
гъуасэ Налшык и «Спартак» стадионым 
щызэхэта зэIущIэм апхуэдэ бжыгъэ къри-
кIуащ. Ди щIалэхэм ящыщу топыр ди-
гъэкIащ Мусаев Магомед, хьэщIэхэм къа-
хэжаныкIащ Суанов Руслан.

Джэгур зэрекIуэкIамрэ адрей зэIущIэхэм 
яужькIэ турнир таблицэм игъуэта теп-
лъэмрэ ятеухуа тхыгъэ ди газетым и 
къыкIэлыкIуэ къыдэкIыгъуэм тетынущ. 

ХЬЭТАУ  Ислъам.

«Дыщэ вагъуэ» медалыр. 
«Совет Союзым и ЛIыхъужь» 
цIэм нэхърэ нэхъыщхьэ со-
вет къэралым иIакъым. Ар 
хуагъэфащэрт лIыхъужьыгъэ 
зезыхьахэм е къэралым и 
пщIэр хахуагъэ ин хэлъу зэуа-
пIэм щызыхъумахэм. ЦIэ лъа-
пIэр СССР-м и Гъэзэ щIа кIуэ 
комитет нэхъыщхьэм 1934 
гъэм мэлыжьыхьым и 16-м и 
унафэм ипкъ иткIэ къащтащ. 

Зэпыу имыIэу зызыхъуэж гъащIэм щIэуэ къы-
щежьэм ущымыгуфIыкIыу къанэркъым. Зы ма-
хуэм нэхърэ къыкIэлъыкIуэм къыщагупсысыр 
нэхъыбэжщ, удэзыхьэхщ.

ДУНЕЙПСО интернетыр апхуэдизкIэ ди гъащIэм 
хэпщауэ щытщи, зыгуэркIэ ар ди дунейм щыу-
жьыхмэ, дызэса, къэдгъэсэбэп, дызэрыпсэу 
хьэпшып, Iуэхугъуэ мымащIэм дыпыкIынущ. Теле-
фонкIэ гъащIэр идохьэкI. Ар дауэ жыфIа? Зи да-
уэр аращи, дохутыр дыхуейми, щыгъын къэт-
щэхунуми, лъэбакъуэ бжыгъэ дапщэ махуэм къэт-
кIуами, сабийр дэнэ щыIэми, сыт хуэдэ щхьэщIэщэ 
нэхъ Iэдэбми, дунейм сыт щыхъыбарми, сом бжы-
гъэ дапщэ уиIэми къозыгъащIэр, уеблэмэ къыб-
жезыIэр телефонырщ. ГъущIым къы хэщIыкIами, 
къагъэпсалъэ. Хамэ къэрал щыIэми уопсэлъэф 
телефонкIэ, укъилъагъуу-плъагъужу узэдоуэр-
шэрыф. ЖаIэр пэжмэ, телефоныр зи купсэ интер-
нетым и «унафэщI» искусственнэ интеллектым 
(IэрыщI акъылым) цIыхум IэщIагъэу зригъэгъуэта-
уэ зэрылажьэ куэдым я къалэнхэр езым и пщэ 
«дилъхьэжынущ». Абы теухуауэ фIы-Iей и лъэны-
къуэкIэ зэныкъуэкъури мащIэкъым. Пэжщ, ущысу 
къыббгъэдалъхьэр, жэуап къозытыр нэхъыфIщ, 
ауэ абы цIыхур щхьэхынэ ещI, къыдокIуэ цIыхуитI 
зэбгъэдэсу зыжьэу зэрызэмыпсалъэр, хабзэм и 
бзыпхъэхэр зэраIэщIэхур, цIыхухэр гу быдэ ды-
зэрыхъур. ЗэрыжаIащи, искусственнэ интеллек-
тым лэжьыгъэ-IэнатIэ мымащIэм я увыпIэхэр 
зыIэригъэхьэнущ, ауэ, къызэрысщыхъумкIэ, пощт-
зехьэхэр куэдрэ дызыхуеину цIыхущ, абыхэм ягъэ-
защIэ къалэнхэр зыми хуэгъэкIуэдынукъым.

Къапщтэмэ, Дзэлыкъуэ куейм хыхьэ Къамылы-
къуэ къуажэр къалэм пэгъунэгъукъым. ЦIыхухэм 
махуэ къэс сом трагъэкIуадэу газет, журнал къа-
щэхуну къалэм кIуэфыркъым. Ахэр пощтзехьэхэм 
йожьэри тетIысхьэпIэхэм тесщ, газетхэм, пенсэ 
къыхуахьынум поплъэри. Хэт ахэр абыхэм къаIэ-
рызыгъэхьэр? Пощтзехьэхэрщ, шэч хэмылъу.

 Илъэс куэд щIауэ Къамылыкъуэ пощтзехьэу що-

лажьэ зи гугъу фхуэсщIыну зэщхьэгъусэхэр. Жы-
пIэ нурамэ, ахэр къуажэм апхуэдизкIэ къыщацIы-
хуащ, пщIэ къыхуащI, я дзыхь ирагъэзри, моуэ-щэ, 
я Iыхьлы дыдэу, благъэу фIэкIа къалъытэркъым.

ПщыхьэщIэхэ Мухьэмэдрэ Зулийрэ цIыхухэм 
сэбэп зэрахуэхъун гуращэр я гъащIэ гъусэщ. Зулий 
мы лэжьыгъэ мытыншым зэрыбгъэдэтрэ илъэс 
23-м щIигъуащ, Мухьэмэд илъэс 12-м щхьэдэхащ. 
А илъэсхэм къриубыдэу зэщхьэгъусэхэм куэд 
ялэжьащ, къуажэдэсхэм къыхуагъэхьахэр и чэзум 
яIэрыхьэнымкIэ, жэщ-махуэ ямыщIэу я къалэнхэр 
ягъэзащIэу.

ПщыхьэщIэ Хьэчим и къуэ Мухьэмэд и гушыIэкIэ 
дахэм, псалъэ быдэм, хьэл-щэн екIу зэрыхэлъым 
щыгъуазэщ къуажэдэсхэр. Газет щигуэшкIэ, пен-
сэр цIыхухэм я Iэгу щрилъхьэкIэ дэтхэнэми гу-
лъытэ яхуещI, щабэу йопсалъэ. ЦIыхухэри аращ 
зыхуейр - гуапагъэ нэскIэ къабгъэдэтыр я псэм 
 хуахь.

Къэрэшей-Шэрджэсым къыщалъхуа, илъэс 
тIощIым щIигъуауэ пощтзехьэу лажьэ ПщыхьэщIэ 
Зулий Рэмэзан и пхъум еуэршэрылIауэ къыди-
мыхьэхыу зыри къанэркъым. Гуапэу, щабэу къоп-
салъэ ар, Iуэху-упщIэ уиIэу убгъэдыхьамэ, тынш 
дыдэу зэфIегъэкI, и лэжьыгъэм фIыуэ хещIыкIри. 
Къуажэдэсхэм абы пщIэ хуащI къудейкъым, атIэ 
дэтхэнэ зы унагъуэми я чэнджэщэгъущ, дэIэпы-
къуэгъущ. Зулий и лэжьыгъэм гулъытэ хэха 
хуэзыщIыр къуажэм дэсхэм я закъуэкъым. Абы 
 районми республикэми къабгъэдэкIыу фIыщIэ, 
щытхъу тхылъхэр къыхуагъэфащэ.

Мухьэмэдрэ Зулийрэ дэтхэнэ зы къуажэдэсми 
бгъэдыхьэкIэ, епсэлъэкIэ щхьэхуэхэр хуаIэу апхуэ-
дэщ. Газет, журнал, пенсэ, письмо - куэд мэхъу 
абыхэм кърагуэшэкIыр. ЦIыхухэр зыпэплъэр яIэ-
ры мыхьауэ я унэ кIуэжыркъым ахэр. ЗэгурыIуэрэ-
зэдэIуэжу зэдэлажьэ цIыхуитIым уакIэлъыплъыну 
гухэхъуэщ. Пэжщ, къуажэм пощтзехьэ мымащIи 
щылэжьащ, ауэ ПщыхьэщIэхэр адрейхэм йофIэкI.

Языныкъуэхэм къащыхъункIэ хъунущ пощтзе-
хьэхэм я лэжьыгъэр тыншу, ауэ ар пэжкъым. 
Апхуэдэу улэжьэн папщIэ уиIэн хуейщ щIэныгъэ, 
къару, пщIэмкIэ жэуап пхуэхьу, тэмакъкIыхьу, 
цIыхухэр фIыуэ плъагъуу, гулъытэкIэ ахэр къы-
дэпхьэхыфу ущытыпхъэщ. Гугъуехьым къримы-
гъэкIуэт, псэкIэ зи лэжьыгъэм бгъэдэт Мухьэмэдрэ 
Зулийрэ щапхъэщ.

УвыIэгъуэ зимыIэу зызыхъуэж гъащIэм Пщы-
хьэщIэ зэщхьэгъусэхэм хуэдэхэр хэмытмэ, дуней-
псо интернетым илъэхъэнур ди Iэ, ди бзэ, ди зэ-
хэщIыкI къудейркъым, атIэ дэ пэIэщIэу дыпсэунущ 
гуапагъэм, гулъытэм, гущIэгъум.

Сыхуейщ Къамылыкъуэ и пощтзехьэхэу Пщы-
хьэщIэхэ Мухьэмэдрэ Зулийрэ илъэс куэдкIэ я 
лэжьыгъэр IэщIыб ямыщIыну. Дыщэр чэзэпкIэ 
ягъэунэхумэ, цIыхугъэ лъагэм и фащэр зы-
щыгъхэр, лэжьыгъэм гукIэ бгъэдэтыфхэр щIэблэм 
я дежкIэ гъуэгугъэлъагъуэу щрырет.

 МАХУЭЛI Беслъэн.

ХьэрычэтыщIэхэр

«Спартак-Налшык» - «Нарт» (Черкесск) - 1:1

ЛIыгъэм и 
дамыгъэхэр

ЛIыгъэ щIапIэ лIы икIуадэркъым, жаIэ адыгэхэм, лIы-
гъэр лъэужьыншэ зэрымыхъур, ар зыщIам и цIэр 
зэрымыкIуэдыр кърагъэкIыу. Адыгэм уэрэдыжькIэт и 
лIыхъужьыр зэригъэлъапIэр, абы и цIэр уахътыншэ 
зэрищIыр. Апхуэдэ щIыкIэкIэ щIэблэр щIэгушхуэн 
куэдым я цIэр мыкIуэдыжу нобэм къэсащ. Мы 
гупсысэкIэм и нехьэкъехуэщ зауэ зэмылIэужьыгъуэхэм 
лIыгъэ щызезыхьахэм дамыгъэ щхьэхуэхэр зэрыхуагъэ-
фащэри - зауэлIхэм я цIэхэр тхылъымпIэхэм иратхэ, щIа-
гъэпажэм и щхьэусыгъуэхэр къагъэлъагъуэ. Арыххэуи, 
абыхэм я цIэхэр тхыдэм игъащIэкIэ къонэ. Хэку за-
уэшхуэр къызэзынэкIыу зи унэ къэзыгъэзэжа щIалэхэм я 
дежкIэ икъукIэ лъапIэт а дамыгъэхэр. «МафIаем пхыкIа 
гъущIыкIэкIэ» еджэрт абыхэм, къызыхаха псэзэпылъ-
хьэпIэр ягу кърагъэкIыжу, я нэгу щIэкIахэм хура-
гъэплъэкIыжу. ЛIыхъужьыгъэм хузэхалъхьа уэрэдхэм 
ещхьу, апхуэдэ гъэлъэпIэкIэм пшыналъэ къыщIэмыIукI-
ми, ТекIуэныгъэ Иным и тхыдэжьыр дэтхэнэ зы дамыгъэ-
ми щэхуу къыпоIукI, цIыхум зэхихын щхьэкIи мащIэщ 
зыхуэныкъуэр - дэIуэн хуейуэ ара къудейщ.

Нэхъыжьхэм пщIэ хуа щIу икIи хуэсакъыу зэрахьа да-
мыгъэхэр къызыхуэна щIэ блэм зрагъэщIэну хуейуэ 
куэдрэ щыщIэупщIэ щыIэщ Хэку зауэшхуэм и лъэхъэнэм 
хахуагъэ къэзыгъэлъэгъуа зауэлIхэм къэралым яхуи-
гъэфэща орденхэмрэ медалхэмрэ я лIэужьыгъуэхэм, 
ахэр тын щрагъэжьа илъэсхэм, яту щIыщыта щхьэусы-
гъуэхэм. Дэри а гукъыдэжым пэджэжыныр игъуэу къэт-
лъы тащ. «Адыгэ псалъэм» и къыдэкIыгъуэхэм щIэн-
гъуазэ гъэпсыкIэм тету ТекIуэныгъэ Иным и дамыгъэхэм 
я тхыдэр къытеддзэнущ.

Апхуэдэу СССР-м и Совет Нэ-
хъыщхьэм и Президиумым и 
унафэкIэ 1939 гъэм шы щхьэу-
Iум и 1-м «Совет Союзым и 
ЛIыхъужь» цIэ лъапIэм и да-
мыгъэ гуэдзэу «Дыщэ ва-
гъуэ» медалыр ягъэуващ. 
Абы и теплъэр зы щIар архи-
тектор Мержанов Миронщ.

«Дыщэ вагъуэ» медалыр 
дыщэ плъыжьым къыхэщIы-
кIащ, бзиитху къызыхэкI ва-

гъуэ теплъэ зиIэ дамыгъэщ. 
IуплъапIэмкIэ бзийхэм бгъу 
джафэ тIурытI яIэщ. Вагъуэ 
бзий къэс и кIыхьагъыр мил-
лиметр 15 мэхъу. Медалым и 
бзий зэпэщIэтхэм я зэхуакум 
миллиметр 28,5-рэ дэлъщ.

Дамыгъэ щIыбагъыр зэфэ-
зэщу джафэщ, и хъуреягъыр 
уэрдыхъу псыгъуэкIэ къэ щIы-
хьащ. Абы хьэрфышхуэ 
 за щIэкIэ «СССР-м И ЛIЫ-
ХЪУЖЬ» псалъэхэр къыхэIу-
щIыкIащ. Хьэрфхэм я лъага-
гъыр миллиметриплI, я 
бгъуа гъыр миллиметритI 
мэхъу. Медалым ищхьэкIэ 
щыIэ бзийм миллиметр зи 
лъагагъ бжыгъэхэр тетщ - 
ахэр дамыгъэм и номерщ. 
Медалым и хьэлъагъыр 
 грамм 21,5-рэ мэхъу.

Дамыгъэм ищхьэкIэ щыIэ 
къуапэм тхьэгъу пыщIыхьащ, 
ар дыщэпс зытегъэлъэда 
дыжьын пIащIэм (къуардэм) 
хъурджанэ псыгъуэ цIыкIукIэ 
епхащ. Къуардэр и теплъэкIэ 
зэпэплIимэщ. Абы и лъага-
гъыр миллиметр 15, и бгъуа-
гъыр 19,5-рэ мэхъу. Къуардэ 
кIуэцIым ищхьэмкIи илъаб-
жьэмкIи бдзыгъэ иIэщ, абы 
данэ щэкI Iув къешэкIащ. 
ЩэкIым и лъагагъыр милли-
метр 20 мэхъу. Медалыр щы-
гъыным ирихэпIуэнтIэн хуэ-
дэ у, къуардэ щIыбагъым ды-
жьын лъакъуэ цIыкIу къы-
хокI. Къуардэм и хьэ лъа гъыр 
грамм 13 мэхъу.

«Дыщэ вагъуэ» медалыр 
зауэлI фащэм и ижьрабгъу 
лъэныкъуэмкIэ хэлъ орден-
хэмрэ медалхэмрэ ящхьэкIэ 
хаIуантIэ.

Хэку зауэшхуэм и лъэ-
хъэнэм «Совет Союзым и 
ЛIыхъужь» цIэр цIыху 11603-м 
хуагъэфэщащ. Абы щыщу а 
цIэр цIыхуи 104-м тIэунейрэ, 
цIыхуищым (Жуков Констан-
тин, Кожедуб Иван, Покрыш-
кин Александр сымэ) щэней-
рэ иратащ.

Адыгэхэм ящыщу «Совет 
Союзым и ЛIыхъужь» цIэ 
 лъапIэмрэ «Вагъуэ плъыжь» 
медалымрэ хуагъэфэщащ 
Ас кэр Алексей, Андырхъуей 
Хъу сен, Ачмыжь Айдэмыр, 
Бжьыхьэкъуэ Кърымджэрий, 
Иуан Хьэсэн, Къанкъуэщ 
Ахьмэдхъан, Къардэн Къэ-
бард, Къардэн Къубатий, 
Къар дэн Мурат, Къардэн Уэ-
хьид, Къуэныкъуей Назир, 
Къуэщ Алий, Къуныжь Зэ-
махъшэрий, Мэсей Аслъэн-
джэ рий, Нэхей Даут, Тамбий 
Владимир, Тхьэгъущэ Исмэ-
хьил, Хьэбэч Умар, ФIыцIэ 
Iэбу бэ чыр, Яхэгуауэ Влади-
мир сы мэ. Псори зэхэту цIыху 
20 мэхъу.

ТАБЫЩ  Мурат.

Мэлыжьыхьым и 21-м Къэбэрдей-Балъ-
къэрым аргуэру къригъэблэгъэнущ ди 
къэралым и щIыпIэ куэдым щыщ шко-
лакIуэхэр - Налшык щекIуэкIынущ геогра-
фиемкIэ Урысейпсо олимпиадэм и кIэух 
Iыхьэр. КъБР-м и Iэтащхьэ КIуэкIуэ Казбек 
и телеграм-каналымкIэ цIыхухэм абы 
иджыри зэ гу лъаригъэтащ.

РЕСПУБЛИКЭМ и къалащхьэм къыщызэ-
хуэсынущ 9 - 11-нэ классхэм щIэс ныбжьыщIэ 
300-м щIигъу - зэхьэзэхуэм и щIыналъэ 
Iыхьэхэм щытекIуахэр.

КIэух зэпеуэхэр щекIуэкIынущ «ДыгъафIэ 
къалэ» Сабий творчествэмкIэ академиемрэ 
Энеев Тимур и цIэр зезыхьэ, сабий зэчии-
фIэхэр къэгъэнэIуэным, абыхэм ядэлэжьэ-
ным хуэгъэпса «Антарес» щIэныгъэ цен-
трымрэ.

Олимпиадэр махуитхукIэ екIуэкIынущ икIи 
IыхьитIу гуэшауэ щытынущ - я щIэныгъэр 
здынэсыр упщIэхэм жэуап иратрэ къагъэ-
лъагъуэу е Iэмэпсымэ пыухыкIахэр къа-

гъэсэбэпурэ щIыпIэхэм къыщагъэнаIуэу. Абы 
щытекIуэхэм Iэмал гъуэзэджэ яIэнущ а унэ-
тIыныгъэм щыхурагъаджэ урысей еджапIэ 
нэхъыщхьэм экзаменыншэу щIэтIысхьэну.

 ЕджакIуэхэр ди деж зэрыщыIэнум хузэ-
халъхьа программэм, дауи, хагъэхьащ ныб-
жьы  щIэхэм ди щIыпIэ дахэхэм зыщегъэ-
плъы хьынри.

«Нэхъапэми Къэбэрдей-Балъкъэрым ще-
кIуэкIащ урысейпсо мыхьэнэ зиIэ апхуэдэ 
щIэныгъэ Iуэхухэр. Къапщтэмэ, нэгъабэ Нал-
шык щызэхэтащ еджакIуэхэм экологиемкIэ я 
Урысейпсо олимпиадэм и кIэух Iыхьэр, 2023 
гъэм - цIыхухэм я псэукIэр шынагъуэншэу 
щытыным теухуа къэралпсо къэпщытэны-
гъэхэр зэрызэхуащIыж зэхуэсыр, 2021 гъэм - 
«Сириус» хьэрш программэр.

Шэч къытесхьэркъым еджакIуэхэм я Уры-
сейпсо олимпиадэм и кIэух зэхыхьэр мы 
 гъэми сыт и лъэныкъуэкIи зыхуей хуэзэу 
къызэгъэпэщауэ зэрыщытынум. Абы зыхудо-
гъэхьэзыр икIи хьэщIэхэм дапоплъэ», - щит-
хащ КIуэкIуэ Казбек и телеграм-каналым.

НыбжьыщIэхэр Налшык къыщызэхуос
Республикэ клиникэ сымаджэщым дэIэпыкъуэгъу 

псынщIэмкIэ и къудамэщIэ яухуэр мыгувэу хьэзыр 
 хъунущ. Ар сэбэп хъунущ сымаджэщым пIэщIэгъуэкIэ 
кърашэлIахэм я узыншагъэр псынщIэу къахутэнымкIэ 
икIи я узыр зыхуэдэм, я щытыкIэм и хьэлъагъым 
елъытауэ адэкIэ къыщеIэзэнур яубзыхунымкIэ. 

МЕТР зэбгъузэнатIэу 1200-м щIигъу щIыналъэм тра-
щIыхьа унэр сымаджэхэм я тыншыпIэм хуэщIауэ щыты-
нущ. Абы хэтынущ операцэ щащI, реанимацэ пэшхэр, 
 къищынэмыщIауэ, лъэрытет сымаджэхэмрэ зи щытыкIэр 
нэхъ хьэлъэхэмрэ щаIыгъ щIыпIэхэр зэщхьэщыхащ. Сы-
маджэщым и унищри щхьэ зытелъ зэпрыкIыпIэкIэ 
зэпыщIауэ щытынущ, абы ипкъ иткIи сымаджэ хьэлъэхэр 
здагъэкIуэну къудамэхэм нэхъ тыншу яшэнущ. Апхуэдэ 
Iуэху бгъэдыхьэкIэхэм я фIыгъэкIэ пIэщIэгъуэкIэ меди-
цинэ дэIэпыкъуныгъэ хуэныкъуэхэм нэхъ псынщIэу Iуэхут-
хьэбзэхэр хуащIэфынущ.

Ухуэныгъэм и Iыхьэ нэхъыщхьэхэр зэфIагъэкIащ, 
иджыпсту и щIыбымрэ и кIуэцIымрэ лэжьыгъэ пыухыкIа-
хэр щагъэзэщIэж. Ар сыт и лъэныкъуэкIи жыпхъэщIэхэм 
тету къызэгъэпэщауэ щытынущ. 

 Къудамэм иIэнущ иджырей IэмэпсымэхэмкIэ узэда ди-
агностикэ пэш, КТ, УЗИ аппарат лъэщхэр щIэту. А Iуэхур 
ягъэзэщIэнущ УФ-м и Президент Путин Владимир и жэр-
дэмкIэ къыхалъхьа, мы гъэм ирагъэжьа «Жыджэру гъа-
щIэ кIыхь ехьэкIын» лъэпкъ проектымкIэ.

Ухуэныгъэр зыхуэныкъуэ мылъкур хухахынущ «ЦIыхухэм 
пIэщIэгъуэкIэ дэIэпыкъуныгъэ яхуэзыщIэ IэнатIэр 
егъэфIэкIуэн» къэрал проектым хыхьэ лъэпкъ Iыхьэм 
ипкъ иткIэ.

УФ-м и Правительствэм и УнафэщI Мишустин Михаил 
мы махуэхэм къыдигъэкIащ федеральнэ бюджетым 
къыхэкIыу сом мелард 11 щIыналъэ 21-м яхухэхыным 
 теухуа унафэр. Абыхэм яхэтщ Къэбэрдей-Балъкъэрри. 
Сом мелуан 319-рэ трагъэкIуэдэнущ Республикэ клиникэ 
сымаджэщым дэIэпыкъуэгъу псынщIэмкIэ и къудамэр 
зыхуэныкъуэ хьэпшыпхэмкIэ къызэгъэпэщыным.

Фигу къэдгъэкIыжынщи, лъэпкъ проектыщIэмкIэ Къэ-
бэрдей-Балъкъэрым 2030 гъэ пщIондэ щаухуэнущ е 
щызэрагъэпэщыжынущ медицинэ IуэхущIапIэу 80. Нэ-
хъапэкIэ, 2014 - 2024 гъэхэм къриубыдэу, «Узыншагъэр 
 хъумэн» лъэпкъ проектымкIэ республикэм зыхуей щы-
хуагъэзэжащ поликлиникэ къудамэу 31-рэ, къагъэщIэ-
рэщIэжащ е яухуащ IуэхущIапIэу 7.

КъудамэщIэ къызэIуахынущ

Гуапагъэ  нэскIэ  яхуоупсэ



№43 (24.793) 2025  ГЪЭМ  МЭЛЫЖЬЫХЬЫМ  И  1022

Дунейм
щыхъыбархэр

Зыгъэхьэзырар 
ЩХЬЭЩЭМЫЩI  Изэщ.

Бзылъхугъэр унагъуэм и лъынтхуэщ.

ТекIуэныгъэ  Иныр  илъэс  80  щрикъум  ирихьэлIэу
УФ-м и МВД-м и следст-

веннэ органхэм я лэжьакIуэ-
хэм я махуэм теухуа зэIущIэ 
гуапэ щекIуэкIащ КъБР-м 
щыIэ МВД-м. 

КЪЭРАЛ кIуэцI IуэхухэмкIэ 
министру Къэбэрдей-Балъ-
къэр Республикэм щыIэ, по-
лицэм и генерал-майор 
 Крючков Вячеслав следст-
веннэ IэнатIэхэм я лэжьа-
кIуэхэм я махуэшхуэмкIэ 
ехъуэ хъуащ, къыхэжаныкIа-
хэм щIыхь, фIыщIэ тхылъхэр 
яритащ. 

Абы хъуэхъу тхылъыр Iэ-
щIилъ хьащ министрым и 
къуэ дзэм и къалэнхэр пIа-
лъэкIэ зыгъэзащIэ - Следст-
веннэ управленэм и унафэщI, 
полицэм и полков ник Факъуэ 
Казбек.

Министр Крючков Вячеслав 
къызэхуэсахэм защыхуигъа-
зэм, къыхигъэщащ зыхуа-
гъэу выжа къалэнхэр гъэ зэ-
щIэнымкIэ а IэнатIэм мыхьэ-
нэшхуэ зэриIэр. 

- Фи лэжьыгъэфIым, щIэп-
хъа джагъэ гугъухэм хэп лъэ-
нымрэ къыщIэгъэщынымрэ 
жэуаплыныгъэшхуэ фхэлъу 
фызэрыбгъэдыхьэм фIы-
щIэшхуэ хуэфащэщ. Фэри, Iэ-

Урысей Федерацэм, Адыгэ, 
Къэрэшей-Шэрджэс рес-
публикэхэм я цIыхубэ су рэ-
тыщI, УФ-м и Художникхэм, 
Журналистхэм, ТхакIуэхэм я 
союзхэм хэт Къат Теувэж ди 
къэралым фIыуэ къыща-
цIыху, абы и цIэр щащIэ 
Къуэ кIыпIэ Гъунэгъуми, 
Тырку ми, Европэми.

АДЫГЭЛI зэчиифIэм и лэ-
жьыгъэхэм  нэхъыбэу къы щы-
гъэлъэ гъуар XX лIэщIыгъуэм 
и етIуа нэ Iыхьэм и кIэуххэм, 
XXI и пэщIэдзэхэм лъэпкъ 
щэнхабзэм зэрызиужьарщ. 
Апхуэдэуи Къатым и Iэда-
къэщIэкIхэр теухуащ къыща-
лъхуа щIыналъэм, адыгэ хэм 
я тхыдэм, хабзэм, щэнхабзэм. 
«Си къуажэ», «Жыг хадэ», 
«Гугъэ», «ЩакIуэхэр», «1918 
гъэ» сурэтхэм я цIэхэм къыб-
жаIэ абыхэм къыщыгъэлъэ-
гъуар. Къищы нэ мы щIауэ, 
къэрал куэд къызэхикIухьыну 
хунэсащ Теувэж икIи ахэр 
къызэрыщыхъуар щынэры-
лъагъущ «Иордание», «Болга-
рие», «Мэжэр» сурэт гупым. 
График, живописец цIэрыIуэм 
лэжьыгъэ мин бжыгъэ и Iэда-
къэ къы щIэкIащ. Абы и зэчий-
мрэ зэфIэкIымрэ гъуни нэзи 
яIэкъым жыпIэкIэ, ущыуэну-
къым. Ар матхэ тушкIэ, дагъэ-
кIэ, акварелкIэ.

Мэлыжьыхьым и 8-м и ныб-
жьыр илъэс 80 ирикъуащ Къ-
ат Теувэж. Ди гуапэу до-
хъуэхъу дызэрыгушхуэ ди 
лъэп къэгъум узыншагъэ иIэ-
ну, и ехъулIэныгъэхэмкIэ ди-
гъэгуфIэну. 

Къатым и гупсысэхэм, гу-
къэ кIыжхэм щыщщ адэкIэ 
къыкIэлъыкIуэнур. 

Мейкъуапэ щегъэжьауэ 
хамэ къэралхэм нэс

- Сэ зэрысщIэжрэ сурэт 
сощI. Си сабиигъуэм сыще-
гупсыскIэ, си нэгу къыщIыхьэр 
сыкъызыхэкIа бынунагъуэш-
хуэрщ. Зэкъуэш пщыкIуз ды-
хъурт, зы шыпхъу закъуэ 
диIэу. Зэкъуэшхэм псоми къа-
лэн зырыз яIэт, сэ сынэхъы-
щIэти, зыкъом сщхьэщахырт. 
Хэт пхъэ къишэну, хэт удз 
къи хыну щыдэкIхэм деж сэ 
унэм сыкъыщIэнэрт. Мис абы 
щыгъуэм сурэт щIын фIэкIа 
Iуэху сиIэтэкъым. «Унэм ущIэ-
сурэ гъуэжь ухъуащ», - жи-
Iэурэ си анэм сыкъыщIишу 
зэ рыщытар сощIэж, уэрамым 
щыджэгу си ныбжьэгъухэм 
сахигъэхьэну хуейуэ.

Курыт школыр къыщызу-
хам, пэжыр жысIэнщи, Къуэ-
кIыпIэ къэралхэм я бзэхэр 
щадж институтым сыщIэ тIыс-
хьэ ну сыхуейт. Москварэ Ба-
курэт апхуэдэ еджапIэ здэ-
щыIэр. Ауэ а зэманым ди 
къуа жэм зы унагъуи дэстэ-
къым я бын а къалэхэм еджа-
кIуэ ягъэкIуэфыну. Iэмал ды-
зэ римыIам къыхэкIкIэ, а му-
ра дыр хъуэпсапIэ къудейуэ 
къэ нэжри, Кубань къэрал 
 университетым сыкIуащ сыдэ-
зыхьэх Iуэхум - сурэт щIыным 
- сыхуеджэну. 1959 гъэм ехъу-
лIэныгъэхэр сиIэу къэзухащ ар. 

Сурэт щIынымрэ черченэм-
кIэ егъэджакIуэ IэщIагъэр 
зэз гъэгъуэтауэ арати, Мей-
къуа пэ къэзгъэзэжри, илъэс 
ныкъуэкIэ сыщылэжьащ. 
ИтIанэ си щIэныгъэм щыпыс-
щащ Тбилиси дэт Художест-
вэмкIэ академием. 

Дунейпсо гъэлъэгъуэныгъэ 
куэдым сыхэтащ сэ - Сирие, 
Иордание, Мэжэр (Венгрие), 
Болгарие, Тырку (Истамбыл, 
Анкара, Бурсэ), Куржы. Си 
лэжьыгъэхэм я гъэлъэгъуэ-
ныгъэ щхьэхуэхэр 20 мэхъу. 

1982 гъэм Будапешт сы щы-
щыIам Дунейпсо мэжэр сау-
гъэ тыр, Каплар Миклош и 
цIэкIэ щыIэр, къысхуагъэфэ-
щауэ щытащ. Болгарием, 
Мэжэрым, Къалмыкъым ще-
кIуэкIа пленэрхэм (жьы къаб-
зэм хэту сурэт щIыным) сыхэ-
тащ.

 
КъуэкIыпIэм и сурэтыщI 
цIэрыIуэхэм адыгэхэри 

яхэтщ

- Си IэщIагъэм къэрал куэ-
дым щыщхэр ныбжьэгъу схуи-
щIащ, ауэ нэхъыщхьэр си 
 къуэш куэд къызэрызгъуэты-
жарщ. Дэнэ сыкIуэми сэ 
сфIэгъэщIэгъуэнщ сурэт 

Хуитыныгъэхэр
щхьэщах

Эстонием и президент 
Карис Алар хамэ къэрал-
хэм я цIыхухэу я деж щып-
сэухэр хэхыныгъэхэм хэ- 
т ы ну хуитыныгъэ ямыIэу 
консти туцэм халъхьа зэ-
хъуэкIы ныгъэхэм теухуа 
унафэм арэзы техъуащ. 
Апхуэдэ хъы барыр къи-
тащ Эстонием щылажьэ 
«ERR» лъэпкъ телерадио-
компанием.

ЗИ хуитыныгъэ ягъэмэ-
щIар Урысей Федерацэм-
рэ Бе лоруссиемрэ и цIы ху-
хэу а республикэм щып-
сэухэрщ. Европэ зэгухьэны-
гъэм хэт къэралхэм я 
цIы  хухэм Iэмал яIэнущ 
щIы пIэм щекIуэкI хэхыны-
гъэ х эм хэтыну.

Карис Алар къыхигъэ-
щащ хэхыныгъэ хуитыны-
гъэ хэр зыщхьэщахахэм 
щып сэу щIыпIэм щызекIуэ 
хабзэр къыдаIыгъыну зэры-
гугъэр. «Мыхьэнэшхуэ иIэщ 
а унафэр зыхуэгъэзахэр 
къэралым жылагъуэ гъа-
щIэм хигъэкIыну хуейуэ е 
абыхэм шынагъуэ гуэр яди-
лъагъуу къызэримылъытэр 
къагурыIуэным», - жиIащ 
абы.

Мэлыжьыхьым и 10, 
махуэку

Фашизмэм пэщIэтыным 
и дунейпсо махуэщ

«Адыгэ псалъэ» газетым илъэс куэд 
лъандэрэ и ныбжьэгъуфI, абы и 
къыдэкIыгъуэхэм дапщэщи пэплъэ ди 
щIэджыкIакIуэхэм ящыщщ лъэпкъ 
еджагъэшхуэ, мэкъумэш щIэны-
гъэхэмкIэ доктор, Урысей Федера-     
цэм мэкъумэш хозяйствэмкIэ щIыхь 
зиIэ и лэжьакIуэ, Къэбэрдей-Балъ-
къэр  Республикэм щIэныгъэхэмкIэ 
щIыхь зиIэ и лэжьакIуэ, ЩIэны-
гъэхэмкIэ  Дунейпсо Адыгэ Акаде-    
мием и академик БЛИЙ Станислав. 
Хэкупсэ нэсу зи дунейр езыхьэкI 
щIэныгъэлI цIэрыIуэр ди газете-
джэхэм нобэ ядогуашэ и егъэ-
джакIуэу, унэтIакIуэу щыта, лъэпкъ 
щIэныгъэм и зыужьыныгъэм 
хэлъхьэныгъэ ин хуэзыщIа КIэрэф 
Къамболэт Наурыз и къуэм теухуа и 
гукъэкIыжхэмкIэ. 

«СЭ цIыху куэдым сарихьэлIащ, са-
хуэзащ, садэлэжьащ. Дауи, абыхэм 
ящыщ дэтхэнэри уи гум къинэркъым. 
Псэм ихъумэр уи гъащIэм мыхьэнэш-
хуэ щызиIэу хэтахэрщ, абы лъэужь 
къыщызыгъэнахэрщ. Апхуэдэу си 
 дежкIэ лъапIэ цIыхухэм ящыщщ адыгэ 
щIэныгъэлI цIэрыIуэ, унэтIакIуэу, чэн-
джэщэгъуу, егъэджакIуэу гъащIэм 
 щызиIа КIэрэф Къамболэт. А адыгэлI 
щэджащэм и фIыгъэ куэд хэлъщ сэ 
зыIэрызгъэхьа ехъулIэныгъэхэм. 

Къамболэт къыщыхъуа КIэрэфхэ я 
унагъуэм и лъабжьэр Тэрч районым 
 хыхьэ Акъбащ Ипщэ къуажэм щыIэщ. 
МэкъумэшыщIэ унагъуэм 1912 гъэм 
 къыщалъхуа щIалэ цIыкIум адыгэ 
лъэпкъыр, ди республикэр, къэралыр 
зэрыгушхуэн, зэрыпагэн цIыху къыхэ-
кIыну Тхьэм иухат. ЩIалэ гурыхуэм 
курыт школыр ехъулIэныгъэкIэ къиуха 
нэужь, а зэманым Налшык дэта ЛУГ-м 
щеджащ. ИужькIэ и щIэныгъэм щыхи-
гъэхъуащ Орджоникидзе (иджы Вла-
дикавказ) дэт Бгылъэ мэкъумэш ин-
ститутым. ЩIэныгъэ нэхъыщхьэ 1932 
гъэм зэзыгъэгъуэта щIалэщIэм и 
еджэным щыпищащ Лениным и цIэр 
зезыхьэ Мэкъумэш академием къеп-
хауэ лажьэ Союзпсо щIэныгъэ-къэху-
такIуэ мэкъумэш институтым Ленинг-
рад (иджы Санкт-Петербург) щиIэ 
 къудамэм и аспирантурэм. Иригъэ кIуэ-
кIа къэхутэныгъэхэр Къамболэт щызэ-
хуихьэсыжащ 1935 гъэм хьэзыр ищIа и 
щIэныгъэ лэжьыгъэшхуэм. Ар ехъу лIэ-
ныгъэкIэ абы щыпхигъэкIащ КIэрэфIым 
икIи илъэс 23-рэ фIэкIа зи мыныбжь 
адыгэ щIалэр хъуащ мэ къумэш щIэны-
гъэхэмкIэ кандидат. 

Республикэм къигъэзэжа нэужь, 
Къам болэт Коммунист школ нэхъыщ-
хьэм и проректору ягъэуващ, щIым елэ-
жьы нымкIэ кафедрэм и унафэщI къа-
лэнри и пщэрылъу. 

Совет къэралыгъуэм щыпсэу цIыхухэм 
я мурадхэмрэ гугъэмрэ къызэпиудауэ 
щытащ 1941 - 1945 гъэхэм екIуэкIа  Хэку 
зауэшхуэм. Абы и бэлыхьхэр зылъэ-
гъуахэм, зышэчахэм ящыщащ щIэны-
гъэлI пажэ КIэрэфыр. 115-нэ Къэбэрдей- 
Балъкъэр шуудзэр къызэзыгъэпэщахэм 
жыджэру яхэтащ ар, эскадроным и 
 пашэу. Сталинград деж щекIуэкIа зэ-
пэ щIэувэныгъэм, нэгъуэщI фронт 
 зэ гухьэныгъэхэм хэту КIэрэфыр   зэ - 
уащ, лIыгъэрэ хахуагъэрэ къигъэлъа-
гъуэу, и Хэкум и щхьэхуитыныгъэм 
 папщIэ и  къаруи зэфIэкIи щымысхьу. 

Хэку зауэшхуэр ди къэралым и те - 
кIуэ ныгъэкIэ иуха нэужь, майор КIэрэф 
Къамболэт щалъхуа щIыналъэм къи-
гъэзэжащ. ЛIыхъужьу, къэмылэнджэжу 
бийм пэщIэта адыгэлIым и бгъэгум 
щылыдырт ордени 5-рэ медаль 15-рэ, 
«Хахуагъэм папщIэ» дамыгъэ лъапIэри 
яхэту. А мафIае илъэсхэм ятеухуа 
 гу къэкIыжхэр зэрыт «В огне закалён-
ные» тхылъыр фронтым Iута зэныб-
жьэгъ ухэу Куэтэншы ТIалэ, Черкесов 
Сарбий, Джатауэ Хьэмыщэ сымэ, 
КIэрэф Къамболэт я пашэу ятхауэ икIи 
Нал-шык къыщыдагъэкIауэ щытащ 
ТекIуэ ныгъэ Иныр илъэс 50 щрикъум 
ирихьэлIэу. А лэжьыгъэм ноби 

Къэбэрдей-Балъкъэ-
рым и мэкъумэшыщIэ-
хэм ехъу лIэныгъэфIхэр 
нэгъабэ къы зэрагъэ лъэ-
гъуар, къы щIагъэкI про-
дукцэхэм я куэдагъым 
зэрыхагъэхъуар куэдкIэ 
я фIыгъэщ техникэ щIэ-
хэмрэ обрудованэхэмрэ, 
тракторхэмрэ маши нэ-
хэмрэ ирикъуу зэраIам. 

ЖЫПIЭНУРАМЭ, 2024 
гъэм къащэхуащ трактору 
128-рэ, гуэдзыр зэры-
Iуахыж комбайну 12, при-
цеп хэмрэ оборудова нэ-
хэмрэ я бжыгъэхэр хэмы-
ту. Абыхэм хохьэ лизинг 
IэмалкIэ къащэхуа техникэ 
зэхуэмыдэу 48-рэ, абы 
щыщу 28-р «Росаг ро-
лизинг»-м и деж къыщащ-
тащ.

Нэгъабэ илъэсым и кIэм 
ирихьэлIэу республикэм 
иIащ трактору 5614-рэ, 
гуэ дзыр зэрыIуахыж ком-
байну 606-рэ, Iусыпхъэ 
цIы нэ хэр зэрыIуахыж ком-
байну 161-рэ. 2025 гъэм 
зэрыщIи дзэрэ щIыналъэм 
и мэ къумэшыщIэхэм 
тракто рыщIэу 25-рэ, гуэ-
дзыр зэ рыIуахыж комбай-
ну 2 къа щэхуащ. 

Губгъуэ лэжьыгъэхэр 
ны къусаныгъэншэу иризэ-
фIагъэкIын папщIэ, илъэ-
сым къриубыдэу гъэ сы-
ныпхъэу тонн мин 29,4-рэ 
хуэны къуэщи, мэкъу мэ-
шыщIэхэр нэсу къызэгъэ-
пэщащ абыкIэ. 

ХЬЭЩЫКЪУЕЙ Олег. 

ЗауэлI хахуэ икIи щIэныгъэлI цIэрыIуэ

мыхьэнэш хуэ иIэщ Хэку зауэшхуэм и 
тхыдэр нэсу зэфIэгъэувэжа хъунымкIэ. 
Ар яфIэ хьэ лэмэтщ а лъэхъэнэр зыдж 
тхыдэ IэщIагъэлIхэм, журналистхэм, 
щIалэгъуа лэмрэ ныбжьыщIэхэмрэ. 

115-нэ Къэбэрдей-Балъкъэр шууей ди-
ви зэм хэтахэр я IуэхукIи псэукIэкIи зэ-
ры  щIэу, хэкупсэ лэжьыгъэхэр ирагъэ-
кIуэ кIыу къэгъуэгурыкIуащ. Ахэр зыхэт 
совет щхьэхуэ къызэригъэпэщат икIи и 
лэжьыгъэр иубзыхуу и пашэу щытащ 
КIэрэф Къамболэт. А илъэсхэм ща-
тепсэлъыхькIэ, Къамболэт дапщэщи 
къыхигъэщырт, илъэсхэр блэкIми, 
 шууей дивизэм и лIыгъэр, Хэку зауэш-
хуэм хэта дэтхэнэ зауэлIми зэрихьа ха-
хуагъэр жылагъуэм щапхъэу щагъэлъа-
гъуэу, абы щIэблэхэр щIапIыкIыу зэры-
хъунур. 

Зауэ илъэс ткIийхэр и нэгу щIэкIауэ, 
абыхэм япсыхьауэ КIэрэфыр фIыуэ 
илъагъу щIэныгъэ-къэхутэныгъэ Iэна-
тIэм пэрыхьэжащ. Ар жыджэру хэтащ 
зауэм зэхикъута цIыхубэ хозяйствэр 
зэфIэгъэувэжыным. Мыбдежым псом 
нэхърэ нэхъыщхьэр мэкъумэш лэжьы-
гъэхэр къызыхуэтыншэу зэтеублэ жы-
нырт. А къалэн гугъур 50 гъэхэм и пэм 
дзыхь къыхуащIауэ щытащ КIэрэфым, 
республикэм мэкъумэш хозяйствэмкIэ 
и министру ягъэуври. 

Ар я пашэу зэрагъэпэщыжауэ щытащ 
пхъэщхьэмыщхьэхэр, хадэхэкIхэр гъэ-
кIыным елэжь щIэныгъэ IэнатIэхэр, 
псы щIэгъэлъадэм пыщIа станцхэр. КIэ-
рэфым къару куэд ирихьэлIащ ди щIы-
пIэм ныкъусаныгъэншэу къыщыбгъэ-
кIыфыну Iэрысэ гуэдз лIэужьыгъуэхэр, 
узыфэхэм япэщIэтыф, гъавэ бэв къэзыт 
нартыху лъэпкъыгъуэхэр къэгъэхъуным. 
Абы къэхутэныгъэхэр щригъэкIуэкIырт 
къуажэхэм щызэхэт колхозхэм, совхоз-
хэм я губгъуэхэм. Абыхэм я техникэ 
станцхэри зэгъэпэщыжынми  гулъытэ 
хэха хуищIырт КIэрэфым. Жэщ-махуэ 
имыIэу ар егугъурт къэ кIыгъэ лIэужьы-
гъуэщIэхэм я зэфIэкIхэр къэхутэным, 
нэхъ псынщIэу ахэр хозяйствэ псоми 
къагъэсэбэпыф, апхуэдэуи гъавэ бэв 
къытрахыф хъун папщIэ. Къэ кIыгъэ щIэ-
хэр къэгъэхъуныр, абыхэм ехьэ лIа 
къэхутэныгъэхэр егъэкIуэкIыныр зи къа-
лэн нэхъыщхьэ IэнатIи республикэм 
къы щызэригъэпэщат КIэрэфым. 

ЩIэныгъэ куу, акъыл шэщIа зыбгъэ-
дэлъ КIэрэфыр мыгувэу ягъэуващ Къэ-
бэрдей-Балъкъэр щIэныгъэ-къэхутакIуэ 
институтым и унафэщIу. Абы къы кIэ-
лъы кIуэу ар и пашэ хъуащ Кавказ Ищ-
хъэрэм щынэхъ ин дыдэу къалъытэ 
Къэ бэрдей-Балъкъэр къэрал универси-
тетым. ЗэфIэкIышхуэ, гудзакъэ зиIэ 
щIэ ныгъэлI щыпкъэм мыбдежми зы-
къыщигъэлъэгъуащ лэжьыгъэм и къы-
зэгъэпэщакIуэ нэсу. Къызэрагъэпэща-
гъащIэ еджапIэ нэхъыщхьэр зыхуэны-
къуэр IэщIагъэлIхэм и закъуэтэкъым, 
атIэ а иIэ егъэджакIуэ мащIэри зыхуей-
зыхуэфI куэдым хущыщIэрт. Абы къы-
хэкIыуи егъэджэныгъэр, щIэныгъэ-къэ-
хутэныгъэ лэжьыгъэр тэмэму зэтеубла 
хъуртэкъым. Iуэхур зыIутым фIыуэ зы-

щигъэгъуэза нэужь, КIэрэфым мурад 
ищIащ зэман кIэщIым къриубыдэу уни-
верситетыр мылъку-техникэ лъабжьэ 
быдэкIэ къызэригъэпэщыну икIи ар зри-
гъэхъулIащ. Къамболэт и фIыгъэкIэ 
нэхъ псынщIэу зэфIэкIауэ щытащ уни-
верситетым и химико-биологие, тхыдэ-
филологие, физико-математикэ факуль-
тетхэм, механизацэм, зауэ Iуэхухэм 
щыхурагъаджэ къудамэхэм я ухуэны-
гъэр. Апхуэдэу студентхэм папщIэ яу-
хуауэ щытащ спорт пэшышхуэр, обще-
житхэр, тIысыпIэ 300 зиIэ шхапIэ иныр, 
библиотекэр, еджапIэ пэшхэр. 

КIэрэфыр КъБКъУ-м и ректору щы-
щы та илъэсхэм абы апхуэдэу къы щы-
зэIуахауэ щытащ щIалэгъуалэр ухуэны-
гъэм, промышленностым, мэкъумэш Iэ-
натIэм епха IэщIагъэхэм щыхурагъа-
джэ, медицинэ факультетхэр. Псори 
зэ  хэту а лъэхъэнэм университетым къы-
щIигъэкIыу щытащ цIыхубэ хозяйствэм 
и унэтIыныгъэ 11-м щылэжьэф IэщIа-
гъэлI хэр. Абыхэм я щIэныгъэм щыхагъэ-
хъуэн, я къэхутэныгъэ лэжьыгъэхэм 
щы  хэплъэн папщIэ а зэманым 
 КъБКъУ-м къыщызэрагъэпэщауэ щы-
тащ кандидат диссертацэхэмкIэ совет 
щхьэхуэ. ЩIыпIэ щIэныгъэлI ныбжьы-
щIэхэм я зэфIэкIым хэгъэхъуэнымкIэ ар 
IэмалыфI хъуауэ щытащ. 

Сыт хуэдэ IэнатIэ щыпэрыти, КIэ рэ-
фым зэи IэщIыб ищIакъым щIэныгъэ-
къэхутэныгъэ лэжьыгъэхэр. Абы къигъэ-
хъуа къэкIыгъэ лIэужьыгъуэхэу «Кабар-
динец» (зэнтхъ), «Кабардинка» (гуэдз), 
«Кабардинская белая зубовидная», 
«Юбилейная-50» (нартыху лъэпкъы-
гъуэхэр) цIэрыIуэ щыхъуар ди республи-
кэм и закъуэкъым, атIэ ди къэралым и 
щIыпIэ куэдми, хамэ щIыналъэхэми 
щытхъушхуэ щыхужаIащ. КIэрэфым 
республикэм къыщызэригъэпэща щIэ-
ны гъэ-къэхутэныгъэ IэнатIэм и цIэфIи 
дэ нэкIи щыIуащ. Абы игъэхьэзыращ 
щIэныгъэхэм я кандидатрэ доктору 
цIыху 60-м щIигъу, и къалэмыпэм къы-
щIэкIащ щIэныгъэ лэжьыгъэу 400-м нэс. 

А профессор цIэрыIуэращ адыгэхэм 
ящыщу япэу щIэныгъэхэмкIэ доктор 
 хъуар. Апхуэдэу КIэрэфыр Бгылъэ 
мэкъу мэш университетым щIыхь зиIэ 
щIэныгъэлIу, доктору щытащ. Илъэс 
 40-кIэ ар хэтащ а еджапIэ нэхъыщхьэм 
и ЩIэныгъэ советым. 

КIэрэфым зэфIиха Iуэхушхуэхэр гу-
лъы тэншэу къэнакъым. И лэжьыгъэ-
фIым папщIэ абы къыхуагъэфэщащ 
СССР-м и къэрал дамыгъэ зыбжанэ, 
къратащ РСФСР-м, КъБАССР-м я Со-
вет Нэхъыщхьэхэм къабгъэдэкI щIыхь 
тхылъхэр, ВДНХ-м, ВСНХ-м я дыщэ, 
дыжьын медалхэр. Апхуэдэу щIэны-
гъэлI, ЩIДАА-м щIыхь зиIэ и академик, 
КъБКъУ-м и профессор КIэрэф 
 Къ амболэт къыфIащауэ щытащ УФ-м, 
КъБР-м щIэныгъэхэмкIэ щIыхь зиIэ я 
лэ жьакIуэ, щIыхь зиIэ я агроном, 
 КъБР-м щIыхь зиIэ и нартыхугъэкI 
цIэхэр. Еджагъэшхуэр щытащ СССР-м 
и Совет Нэхъыщхьэм и депутату. Ап-
хуэдэ пщIэрэ дзыхьрэ республикэм 
щып сэухэм кърагъэзурэ, КIэрэфыр 
мызэ-мытIэу хахащ КъБАССР-м и Со-
вет Нэхъыщхьэм и депутату, щытащ 
республикэм и Хабзэубзыху орган нэ-
хъыщ хьэм и Тхьэмадэм и къуэдзэу. 

Апхуэдэ зэфIэкIышхуэ зыбгъэдэлъу 
псэуа Къамболэт я щапхъэт цIыхугъэ 
лъагэм, зэхэщIыкI куум, Iэдэбагъымрэ 
щэ ныфIагъымрэ. 

Республикэм щIэныгъэм зыще-
гъэужьыным хэлъхьэныгъэ ин хуэзыщIа 
КIэрэф Къамболэт къипсэуа дэтхэнэ зы 
махуэри хуэгъэпсауэ щытащ щалъхуа 
и щIыналъэм, Хэкум я ехъулIэныгъэм. 
ТекIуэныгъэ Иным и сэлэт хахуэр, 
гупсысэ куу зыбгъэдэлъа лъэпкъ щIэны-
гъэлI пажэр, езыр къытхэмытыжми, но-
би ди гъусэщ и псалъэхэмкIэ, къэхутэны-
гъэхэмкIэ, лэжьыгъэ купщIафIэхэмкIэ. 
КIэрэфым ирихьэжьа Iуэхухэр ягъэкIуа-
тэ щIэныгъэлIым и лъэужьым ирикIуэ 
и гъэсэнхэм».

Зыгъэхьэзырар
ТАМБИЙ Линэщ.

ФIыщIэ тхылъхэр ират 

натIэм и ветеранхэми узын-
шагъэ быдэ, унагъуэ насыпрэ 
зэIузэпэщыгъэрэ фиIэну сы-
ны  вохъуэхъу, - къыхигъэщащ 
министрым. 

Iуэхум пащэу, следственнэ 
IэнатIэхэм я зыужьыныгъэм 
хэлъ хьэныгъэ хуэзыщIа, къэ-

рал кIуэцI IуэхухэмкIэ орган-
хэм екIуу илъэс куэдкIэ щы-
лэжьа, юстицэм и полков-
никхэу Щэрдан Борисрэ Шыб-
зыхъуэ Зауррэ ЩIыхь 
тхылъ хэр иратащ.

Зи къалэнхэр хьэлэлу зы-
гъэ  защIэ, зыIэрагъэхьа ехъу-

лIэ ныгъэхэм папщIэ КъБР-м 
щыIэ МВД-м и Следственнэ 
управленэм, абы и щIыналъэ 
къудамэхэм я лэжьакIуэхэм 
ведомствэм и щIыхь, мини-
стрым къыбгъэдэкI фIыщIэ 
тхылъхэр иратащ.  

УЭРДОКЪУЭ Женя. 

Дэни къыщацIыху

 щIы ным дихьэх адыгэхэр     
зэ з гъэцIыхуну. Езыхэми уи 
 хъыбар зэрызэхахыу, къып-
щIоупщIэ, укъалъагъу. 

Хамэ щIыпIэхэм щикъухьа 
шэрджэсхэм яхэтщ Европэм 
ХудожествэмкIэ и академие 
нэ хъыфIхэр къыщызуха сурэ-
тыщI Iэзэхэр. Абыхэм фIыуэ 
сурэт ящI, жыпIэкIэ ущыуэ-
нукъым. КъызэрымыкIуэу да-
хэу тхэ бзылъхугъэхэми сари-
хьэлIащ. КъухьэпIэмкIэ щыщ 
нэмыцэ е америкэ абстрак-
ционист гуэрым и Iэдакъэ-
щIэкIыу фIэкIа умыщIэну тхэ 
цIыхубз слъэгъуащ. 

Сурэт щIыныр цIыхухъу 
IэщIагъэу къалъытэ, ауэ нэ-
гъуэщIхэм я гугъу умыщIи, 
Анкара щыщ, сэ сызыхуэза 
адыгэ бзылъхугъэ цIыкIум и 
Iэзагъыр щыхьэт тохъуэ ар 
зэрымыпэжым. Абстракцио-
низмыр пыухыкIауэ зыгуэр 
къыщымыгъэлъэгъуа сурэтщ. 
Сэ сурэтыщI Iэзэ куэдым я Iэ-
дакъэщIэкIхэр слъэгъуащи, а 
пщащэм ейм езгъэщхьын 
срихьэлIакъым. НэгъуэщI зы-
гуэрым и нэм къыфIэнэну 
къы щIэкIынкъым сэ гу зы-
лъыстар: апхуэдизкIэ ди лъэп-
къым и хьэуакIэ псыхьат абы 
и лэжьыгъэхэри, тхыпхъэ, да-
мыгъэ щхьэхуэхэр къыхэб-
гъуатэрт. Ар гур зэрыгъум те-
ту ищIу аращ, армыхъумэ, 
 хуейуэ хилъхьэркъым. Абы и 
сурэтым ущеплъкIэ уи нэгу 
арджэн къыщIохьэ! 

Мыри гъэщIэгъуэнщ: Кав-
каз Ищхъэрэм ис адыгэхэм 
япэ ирагъэщыр макъамэр, 
къафэр арамэ, хамэ къэрал 
щыпсэухэр дэзыхьэхыр сурэт 
щIынырщ. 

Тыркум щызэзгъэцIыхуахэм 
ящыщщ Пщэкукъуэ (Озел) 
Мыхьмуд. Ар бжьэдыгъу щIа-
лэщ, инженер-электрикщ, да-
хэу адыгэбзэкIэ мэпсалъэ. 
Босфор телъ лъэмыжыр 
 щхъуэкIэплъыкIэу зэщIэзы-
гъаб лэ уэздыгъэхэр къэзыгуп-
сысар аращ. Абы и къуэш 
Ахьмэди абстракционистщ. 
Ар Истамбыл дэт академие-
хэм ящыщ зым и кафедрэм 
и унафэщIщ. Сишэри и лэ-
жьапIэр сигъэцIыхуащ, и сту-
дент хэм саIуигъэщIащ. 

Зэрыригъаджэм нэмыщI, 
дуней псом къыщалъытэ 
реставраторщ Ахьмэд. Хамэ 
къэралхэм къыщрашэкIыурэ 
фэеплъхэр зыхуей хуегъэзэж, 
къегъэщIэрэщIэж. Абы и су-
рэтхэри хуабжьу хьэлэмэтщ. 
Зи гугъу сщIы хъыджэбзым и 
IэдакъэщIэкIхэр арджэным 
езыгъэщхь тхыпхъэхэр хэтмэ, 
Ахьмэд и сурэтхэм пшэхэм, 
бгыхэм, шым, шууейм я теп-
лъэхэр хыболъагъуэ. Сэ къы-
зэрыслъытэмкIэ, ахэр гум, 
щхьэм, лъым хэтщи, емыгуп-
сысу я Iэм ищIу аращ. Мис 
ап хуэдэ Iэзэхэр щыслъэгъуащ 
Тыркум. 

Алыдж, Византие гъуаз-
джэм я музей куэд дэтщ Ис-
тамбыл. Сымылъэгъуамэ, си 
фIэщ хъунтэкъым тыркухэм 
апхуэдиз яхъумэфауэ. Моза-
икэ, барельеф жыпIэми, те-
лъыджэ куэд ущрохьэлIэ а 
музейхэм. Мозаичнэ лъэгум 
щыщ Iыхьэ рамэм иралъ-
хьэри, фIадзащ. Ар гъэщIэ-
гъуэнкъэ?! 

ЖысIэну сызыхуейращи, 
Къуэ кIыпIэм сурэтыщI цIэ-
рыIуэ куэд щолажьэ, псом 
хуэ мыдэу зэчий ябгъэдэлъщ 

тыркухэм, абыхэм ди лъэпкъэ-
гъу Iэзэхэр зэрахэтри ямы-
лейуэ гуапэ сщыхъуащ. 

Абстракционистхэм нэ-
мыщI, примитивистхэми   
(нэхъ пасэм щыIа сурэт 
щIыкIэ Iэмалхэр къэзыгъэ-
сэбэп) сащрихьэлIащ сэ Тыр-
кум. СфIэгъэщIэгъуэныр мис 
а примитивистхэм краскэ зэ-
мыфэ гъухэр хьэлэмэту зэ  ры-
зэ халъхьэрщ - фIыцIэ, хужь, 
дэм, щIым я фэр. Апхуэдэ нэ-
хъыбэу щыслъэгъуар Куржы-
ращ. Абы сыщеджащ, сы-
щыпсэуащи, фIыуэ сощIэ, 
кур жыхэр а сурэт щIыкIэм 
зэрыбгъэдыхьэр. Абыхэм 
нэхъ рэ нэхъыфIу примитивиз-
мыр къызыгурыIуэ бгъуэтыну-
къым. Зи гугъу сщIы тырку-
хэм  куржы школыр 
 ялъэ  гъуакъым, итIани зэ ры-
зэпэ джэжыр гъэщIэгъуэнщ. 
НэгъуэщIу жыпIэмэ, Тыркум 
щыпсэу ди къуэшхэм кур-
жыхэм ещхьу сурэт ящI.

Си адэшхуэм и 
хьэщIэщым

Нэхъапэм сызэлэжьу щытар 
дагъэр зи лъабжьэ живо-
писырщ. Ауэ ар Кавказым, 
Урысейм къыщащтэркъым, 
Кур жырат нэхъыфIу щикIыр. 
ФIыцIэр нэхъ ебэкIыу зэры-
щытыр арагъэнщ. Фэ зэ рыф-
щIэщи, Урысейм плъыфэ 
нэхъ цIухэр, зэмыфэгъухэр 
нэхъ къыщащтэ. 

ДагъэкIэ сыщытхэм, фIы-
цIа фэр нэхъ зэбэкI живопи-
сым иужь сыщитым, куэдым 
зэ рафIэмыфIыр къызагъэ-
щIащ, къызэхъурджэуаи яхэ-
тащ. Ауэ Куржым щысшам 
IэщIагъэлI нэхъыфIхэм ягу 
ирихьащ, икIи щIэх дыдэу 
зэбграхащ.

Иджыпсту сызэрытхэр псыр 
зи лъабжьэ краскэращи, абы 
и фIыцIэр дахэ хъуркъым, 
узэпх роплъри. Плъыфэ зэ мы-
фIэгъухэм сытехьауэ, уафэм 
и фэр, плъыжьыр нэхъ къы-
хызогъэщ. АкварелкIэ сщIа 
сурэтхэр Кавказ Ищхъэрэм 
утыку къыщисхьэм: «Къатыр 
къэтцIыхужыркъым, и краскэ 
фIыцIэр дэнэ ихьа?», - къыс-
ху жаIэрт. «ИкIэм-икIэжым 
сурэт щIыным зригъэсащ», - 
ятхырт гъуазджэмкIэ кри-
тикхэм. 

Сурэт щIыным сыщыдихьэ-
хам къыщожьэ журналисти-
кэм сыщыхуеплъэкIари. Шко-
лым сыщыщIэсым ди респуб-
ликэм къыщыдэкI адыгэ газе-
тым ретушеру сыщыIэт, 
ахъшэ тIэкIу къыщызлэжьу. 
Мис абы щыгъуэм сфIэфIт 
тхыгъэхэри яхуэсхьыну. Уеб-
лэмэ, лэжьыгъэм и пIалъэ 
зыщIэ журналистхэм «кистыр 
гъэтIылъи, тхэн щIэдзэ», - 
къызжаIэрт. 

Си Iэдакъэ тхылъитху къы-
щIэк Iащ. Абыхэм яхэтщ си 
гъа щIэр къызэрекIуэкIам, сы-
къыщыхъуа унагъуэм, Крас-
нодар сызэрыщеджам теухуа-
хэр. Си гукъэкIыжхэр зым  
ихуащ. Романхэмрэ повест-
хэмрэ адрейхэм щызэхуэхьэ-
сащ. 

Си адэм хьэщIэщ иIэу щы-
тащ, си адэшхуэм ищIауэ. 
Абы Адыгэ Республикэ псом 
щыщ лIыжьхэр къы щы-
зэхуэсырт. Сэ сыщыцIыкIум 
си адэшхуэм деж къакIуэу 
щытащ ахэр, иужькIэ си адэм 

деж къекIуалIэ хъуащ. Сыту 
хъыбар гъэщIэгъуэн куэд сы-
щедэIуа абы, сыту Iущыгъэ 
куэд щызэхэсха! Гъэмахуэ 
пшыхь кIыхьым абыхэм жаIэм 
седаIуэу сыщысыфынут. Абы 
ди адэшхуэм и гъуэлъыпIэ 
гуэр щIэтт, арджэн илъу. Си 
жеин къыщыкIуахэм деж а 
 гъуэлъыпIэжьым и лъабжьэм 
сы щIэпщхьэрти, зызгъэп сэ-
хурт. Псалъэжь Iущхэр, нарт 
хъыбархэр, джэгуакIуэхэм 
жаIэу щыта гъыбзэхэр - зэхэз-
мых щыIэтэкъым. 

Ди деж къыщызэхуэсхэм зы 
лIыжь яхэтт, нэфт ар, рево-
люцэм и пэкIэ Каир универ-
ситет къыщиухат. Астроному 
щытагъэнщ ар, дэнэ деж сыт 
хуэдэ вагъуэ исми ищIэрт, 
ахэр зэрызэхэсымкIэ, гъэр 
бэв хъунрэ гъей хъунрэ жи Iэ-
фырт. 

А хъыбархэм хэтахэм я цIэ-
хэр зэсхъуэкIащ, икIи сэ къыз-
бгъэдэкIыу зыгуэрхэр дыщIыз-
гъужащ, архив куэдми сы-
хэплъащ, тхылъ куэди щIэз-
джыкIащ, абы иужь сихьэн 
ипэ.

 
Къэбэрдейм 

сыпызыщIэр сыт?

- А зэпыщIэныгъэм къежьа-
пIэ хуэхъуар Краснодарщ, си 
студентыгъуэ илъэсхэрщ. Ку-
бань къэрал университетым и 
художественно-графикэ фа-
культетыр къызэIуахагъащIэу 
сыщIэтIысхьащ сэ. Кавказ 
Ищ хъэрэм щыщ куэд си япэ-
кIи иужькIи нэкIуащ абы. Къэ-
бэрдейм щыщхэу КIыщ Му-
хьэдин, Мэлбахъуэ Борис, Ез-
дэч Владимир сымэ аращ 
къыщысцIыхуар. Илъэс бжы-
гъэкIэ дызэщхьэщыкIми, 
дызэныбжьэгъуу, къуэшыгъэ 
ди зэхуаку дэлъу дызэде-
джащ.

Си ныбжьэгъуфIу щытащ 
Къып Мухьэмэд. СыткIи къыс-
текIуэу си къуэш адыгэхэм 
яхэтар а зыращ - псэлъэнкIи, 
къэ фэнкIи, гуп хэсынкIи, Iуэху 
щIэн кIи. Куэдрэ дызэ кIэ лъы-
кIуэрт, я унагъуэ сыкъихьэрт, 
езыр ди деж накIуэрт. Зы лъэ-
хъэнэ сэ - Адыгейм, ар Къэ-
бэрдей-Балъкъэрым я Сурэ-
тыщI хэм я зэгухьэныгъэхэм 
драунафэщIу щытащ. Мис 
абы щыгъуэм щIэх-щIэхыурэ 
дызэхуэзэрт, дызэдежьэрт. 
Хуабжьу цIыху зэпIэзэрытт, 
щабэт, губзыгъэт, сурэтыщI 
Iэзэт Къыпыр. 

Абей Виктор, БжэIумых 
Хьид, ТхьэкIумашэ Михаил, 
Те мыркъан Владимир сымэ я 
цIэ къисIуэну сыхуейщ. Ахэри 
ныбжьэгъугъэр иризгъэунэху-
ну Тхьэр къызэрысхуэупса 
цIы хухэм ящыщщ. 

ХудожествэмкIэ къэрал 
академиеу Тбилиси щыIэм си 
щIэныгъэм щыпысщащ. Абы 
къыщыздеджащ Зеикъуэ 
къуа жэм щыщ Щомахуэ Му-
хьэ мэд. Къэбэрдей сурэ тыщI-
хэр, Сындыку Тобий (Анатолэ) 
деж щегъэжьауэ, нэхъыжь-
хэри нэхъыщIэхэри къуэш 
пэлъытэу сиIащ. 

Куэдрэ сытепсэлъыхьыфы-
нущ IэщIагъэкIэ ныбжьэгъуфI 
схуэхъуа адыгэ щIалэхэм. Сыт 
щхьэкIэ жыпIэмэ, мыбы Су-
рэтыщIхэм я союз лъэщ щы-
зэ фIэуващ, УФ-м и зэгухьэны-
гъэм япэу хыхьа хэгъуэгур 
КъБР-ращ, Кавказ Ищхъэрэм 
щыщ сурэтыщI нэхъ Iэзэу 
къа лъытэхэр уи хэкуэгъухэрщ. 

Куэдрэ сигу къокIыж си 
гъа щIэм хэта цIыху щэджа-
щэхэр. Уи щIалэгъуэм адэ-
мыдэкIэ зыбдзурэ гъэхэр 
зэрыкIуэри, гулъытэ нэхъыбэ 
зыхуэщIыпхъэ цIыхухэр 
зэрыпIэщIэкIри зыхэпщIэр-
къым. ИтIанэщ, уи щхьэцым 
тхъугъэ хидза нэужькIэщ, уи 
гъащIэр зыгъэщIэрэщIа цIыху 
телъыджэхэм я Iэзагъри, 
цIыхугъэри, дуней тетыкIари 
здынэсу щытам уще-
гупсысыжыр. Сэ апхуэдэхэр 
сигу къыщызгъэкIыжкIэ къыз-
гуроIуэ, адыгэ сурэт щIыным 
и лъабжьэр зыгъэтIылъар 
мис а си ныбжьэгъухэр зэрыа-
рар. 

Зытхыжар
НЭЩIЭПЫДЖЭ Замирэщ. 

Зэдэлъхузэшыпхъухэм я 
дунейпсо махуэщ

1945 гъэм Иуан Хьэсэн 
Совет Союзым и ЛIыхъужь 
цIэр къыфIащащ.

1964 гъэм «КъБР-м и 
цIыхубэ усакIуэ», «КъБР-м 
щэнхабзэмкIэ щIыхь зиIэ и 
лэжьакIуэ», «КъБР-м щIыхь 
зиIэ и ухуакIуэ» цIэ лъапIэ-
хэр ягъэуващ.

1897 гъэм къалъхуащ япэ 
адыгэ бзэщIэныгъэ еджа-
гъэшхуэ Iэщхьэмахуэ       
Даут.

1942 гъэм къалъхуащ 
 СССР-м щIыхь зиIэ и 
энерге тик, Урысейм и 
 ЕЭС-м щIыхь зиIэ и лэ-
жьакIуэ, КъБР-м щIыхь зиIэ 
и энергетик Хьэмыкъуэ 
Ахь мэд.

1956 гъэм къалъхуащ 
 УФ-м щIыхь зиIэ и артист-
кэ Дау Марьянэ.

1958 гъэм къалъхуащ ра-
диожурналист Гъурф Бэл-
лэ.

1958 гъэм къалъхуащ 
 КъБР-м щIыхь зиIэ и ар-
тист, Къэбэрдей къэрал 
драмэ театрым и актёр Лу 
Рэмэзан.

Дунейм и
щытыкIэнур

«pogoda.yandex.ru» сай-
тым зэритымкIэ, республи-
кэм уэшх къыщешхынущ. 
Хуабэр махуэм градуси 4 - 
6, жэщым  градуси 3 - 4 
щы хъунущ. ЩIым и малъ-
хъэдис щытыкIэм балли 

5-кIэ зихъуэжынущ.

Мэлыжьыхьым и 11, 
мэрем

Фашист гъэрыпIэм иса-
хэр хуит къызэращIыжам 
и дунейпсо махуэщ

Паркинсон узыфэм 
ебэныным и дунейпсо ма-
хуэщ

1892 гъэм къалъхуащ 
адыгей тхыбзэр зэхэзылъхьа 
БекIухъу Ахьмэд.

1931 гъэм къалъхуащ 
 УФ-м щэнхабзэмкIэ щIыхь 
зиIэ и лэжьакIуэ, журналист 
КIасэ Чэмал.

1936 гъэм къалъхуащ тех-
никэ щIэныгъэмкIэ доктор, 
профессор, публицист,    
ЩIДАА-м и академик 
Щоджэн Аслъэнбэч.

1940 гъэм къалъхуащ фи-
лологие щIэныгъэхэмкIэ 
доктор Батокъуэ Нияз.

1966 гъэм къалъхуащ 
 КъБР-м щIыхь зиIэ и артист-
кэ Аслъэн Iэсият.

Дунейм и
щытыкIэнур

«pogoda.yandex.ru» сай-
тым зэритымкIэ, республи-
кэм уэшх къыщешхынущ. 
Хуабэр махуэм  градуси 7 - 
9, жэщым градуси 2 - 5 щы-
хъунущ. ЩIым и малъхъэ-
дис щытыкIэм балли 5-кIэ 
зихъуэжынущ.

ТехникэщIэхэр
къыхашэ

ГАЗЕТЫМ къытрадзахэм 
ды нэсын ипэ, езы «Социа-
листическэ Къэбэрдей-   
Балъкъэр» газетыр нэмы-
цэ хэм яубыда республи-
кэм къызэрыщыдэкIыну 
щIы кIэм епхауэ партым и 
уна фэм дрихьэлIащ. «ПIа-
лъэ кIэ яубыда КъБАССР-м 
и районхэм папщIэ «Со-
циалистическэ Къэбэр-
дей-Балъкъэр» газетыр 
къыдэгъэкIа зэрыхъунум 
теухуа, ВКП(б)-м и зэIу-

Иужьрей илъэсхэм къуа-
жэдэсхэр яфIэфIу зы хы хьэ, 
худэчых зыхэт къуажэ ипо-
текэм Урысей Федерацэм 
Мэкъумэш хозяйст вэм кIэ         
и министерствэм зэ хъуэ-
кIыныгъэхэр хилъ хьащ. Фи-
гу къэдгъэкIы жын щи, кре-
дитым и процент ставкэр, 
илъэс пIа лъэ кIэ къэбгъэ-
лъагъуэ мэ, 3-м щIигъур-
къым, илъэс 25-рэ хуэдиз 
пIа лъэкIэ ят икIи сом мелуа-
нихым нэблагъэ къеIыпх 
хъу нущ.

А ИПОТЕКЭ лIэужьыгъуэр 
къэп щтэн щхьэкIэ абы халъ-
хьа зэхъуэкIыныгъэхэр псом 
япэу зыхуэгъэпсар  къуа жэхэр 
зыхуэныкъуэ Iэ щIагъэлIхэр а 
щIыпIэхэм къе  шэлIэнырщ, 
ауэ ар зэ рыз рагъэхъулIа хъу-
ну  щIы кIэм ныкъусаныгъэхэр 
 халъагъуэ хэзыщIыкIхэм. 
 Пса лъэм къыдэкIуэу, УФ-м 
 Мэкъумэш хозяйствэмкIэ, 
Фи   нансхэмкIэ и министерст-
вэхэм ягъэхьэзыра дэф тэ-
рым къызэрыхэщымкIэ, кре-
ди тыр зратынур псэу пIэр 
 къуа жэм къыщызы щэ хуну е 
ар щызыухуэну мурад зи-
Iэрщ. 

Къэбгъэлъагъуэмэ, 2024 
гъэм къриубыдэу, УФ-м 
 Фи нансхэмкIэ и министер-
ствэм къызэритамкIэ, къуа-
жэ ипотекэм хуэдэу мин 24-рэ 
къэралым щатащ, псори 
зэхэту сом меларди 120-рэ я 
уасэу. А бжыгъэхэр проценти 
3-рэ, процент 42-кIэ нэхъы-
бэщ абы ипэ ита илъэс хэм 
щыIа бжыгъэхэм нэхъ рэ, зэ-
ры зэкIэлъыкIуэм хуэ  дэу. Ап-
хуэдэу щытми, нэ гъабэ и 
етIуа нэ илъэс  ныкъуэм банк-
хэм къуажэ ипотекэр тын ща-
гъэтауэ щы  тащ, щIэупщIэр 
зэрыкуэ дымрэ къэралым къ-
иутIыпща ахъшэр зэра ху ри-
мы къуамрэ къыхэкIыу. 

Иджы министерствэхэм 
зэбграгъэха дэфтэрым къы-
зэ рыщыгъэлъэгъуамкIэ, 

Къэрал Думэм гъатхэпэм и 25-м иригъэкIуэкIа и 
зэхуэсым Хэкум къэIэпхъуэжын Iуэхур апхуэдэ гукъыдэж 
зиIэхэм нэхъ псынщIэ щащIын мурадкIэ жэрдэмыщIэ 
къыщыхалъхьащ. «О репатриации» («Къэралым къэ - 
гъэ зэжыным теухуауэ») хабзэщIэм и проектыр Думэм и 
пащхьэ кърихьащ СНГ-м хиубыдэ къэралхэм я Iуэхухэм-
кIэ комитетым и унафэщIым и япэ къуэдзэ, депутат Зату-
лин Константин. 

ЗИ гугъу тщIы хабзэм зэхъуэкIыныгъэ хэлъхьэн хуейуэ 
къыщIалъыта щхьэусыгъуэхэр зыбжанэ мэхъу. Ауэ нэхъ 
наIуэу утыкум илъыр Азие Курытым цIыху бжыгъэшхуэ 
къызэрикIырщ, ауэ щыхъукIэ, езы Урысейм и цIыхуу 
 къилъытапхъэхэм хабзэм иукъуэдий Iэмалыншагъэхэр 
 къатохьэлъэ. А щытыкIэм ипкъ иткIэ, хабзэм зи хьэтыр нэхъ 
илъагъупхъэ «репатриантхэм» яхудичыхыу, нэхъ зыхуэ-
сакъхэм я гъуэгур зэпеупщI. 

Затулиным къыхилъхьа жэрдэмыщIэм дэри фIым ды-
щегъэгугъ, сыту жыпIэмэ, иджы «репатриант» зыфIащу 
тыншу  къагъэкIуэжынухэм  адыгэхэри  храгъэубыдэну                 
гугъэ щыIэщ. ХабзэщIэмкIэ Урысейм къэIэпхъуэжыну             
хуит ящIынущ къэралыр «зи къежьапIэ лъэпкъ» («коренной 
народ») лIэужьыгъуэм хиубыдэ псори. НэгъуэщIу жыпIэ-        
мэ, Урысейр зи адэжь щIыналъэ цIыхур къэIэпхъуэжыну          
хуит хъун папщIэ, езыр къызыхэкIа лъэпкъым зэрыщыщым 
и щыхьэт къигъэувмэ, зэфIэкIащ. 

Сыт е хэт щыхьэту къэбгъэувынур уи адэ-анэр е адэш -    
хуэ-анэшхуэр «тхыдэкIэ Урысейм щыщ щIыпIэм зэрепхам-
кIэ»? КъэкIуэжыну зи мурадым езыр е ар къызытехъукIа- 
хэр Урысей Федерацэм хиубыдэ щIыпIэм къызэрыщалъ-
хуар къэралым и фIэщ зэрищIынур дауэ? Затулиным 
гурыIуэгъуэу къелъытэ илъэс пщIы бжыгъэ, уеблэмэ щэ 
зыбжанэ (адыгэхэм ятепщIыхьмэ) зэрыдэкIам къыхэкIыу, 
апхуэдэ дэфтэр къэгъуэтыгъуей зэрыхъунур. ХабзэщIэмкIэ 
«къэзыгъэзэжым» зыщыщ лъэпкъыр къигъэлъагъуэмэ, 
зэфIэкIащ. Проектым генетикэ къэхутэныгъэр щыхьэту 
къэбгъэув хъуну къелъытэ. ГенетикэмкIэ IэщIагъэлIым 
 иригъэкIуэкI ДНК-тестым шэчыншэу къыбжиIэфынущ къэ-
ралым къэIэпхъуэну хуей цIыхур къызыхэкIа лъэпкъыр. 

ЩIэх-щIэхыурэ зэхъуэкIыныгъэ зыхалъхьэ мы хабзэм 
Къэрал Думэм щытопсэлъыхь 2006 гъэм щегъэжьауэ. Абы 
щыгъуэм зэхалъхьауэ щыта, «Езым я гукъыдэжкIэ Уры-
сейм къэIэпхъуэжыну зи мурадхэм» зэрызыщIагъакъуэ 
программэр зыхуэгъэпсауэ щытар СССР-р зэпкърыхуа 
нэужь, СНГ-м хиубыдэ къэралхэм къыщыхутахэрт. А хаб-
зэм 2024 гъэм зэхъуэкIыныгъэшхуэ халъхьауэ щытащ 
 Президент Путин Владимир и унафэкIэ. Абы лъандэрэ 
«къэзыгъэзэж» е «репатриант» фIэщыгъэм хиубыдэу 
 къалъытэр лIэужьыгъуиплI къудейт. Япэр - СССР-м и цIыхуу 
щы тауэ, РСФСР-м къыщалъхуа- щыпсэуахэрт. ЕтIуанэр - 
РСФСР-м, СССР-м е «нобэрей Урысей Федерацэм и 
 гъунапкъэм хиубыдэ» Урысей империем щыпсэуа лъэп-
къым щыщ адэжь зиIэхэрт. (Затулиным апхуэдэхэм 
адыгэхэр зэрыхиубыдэр къыхигъэщауэ щытащ абы щы-
гъуэм - Ч.М.). Ещанэ лIэужьыгъуэр - Урысей Федерацэм 
иIэпхъукIыу иужькIэ щIегъуэжахэрт. ЕплIанэр - УФ-м и 
цIыхухэу «ныбжьэгъуу щымыт хамэ къэралхэм 2024 гъэм 
мазаем и 24-м хъуху щыпсэуауэ, апхуэдэ хуитыныгъэ 
яфIэкIуэда нэужь, Урысейм къэзыгъэзэжахэрт». А лIэу-
жьыгъуиплIым хиубыдэ «къэзыгъэзэжхэм» урысыбзэ зэра-
щIэр къэрал органхэм я фIэщ ящIыну я къалэнтэкъым. 

 Мы дызытепсэлъыхь хабзэщIэм ищхьэкIэ зи гугъу щыт-
щIа хабзитIми зэхъуэкIыныгъэшхуэ яхелъхьэ, япэрауэ. 
 ЕтIуанэрауэ, къэгъэзэжын Iуэхур нэхъ псынщIэ ещI. Проек-
тыр къащтэмэ, гурыIуэгъуэ хъунущ Урысейм къэIэпхъуэ -
жын хуитыныгъэр хуиту зыIэрыхьэнухэр. ЗэрыжытIауэ, ар зи 
адэжьхэр УФ-м иубыд щIыпIэм щыщхэрщ. Затулиным 
 къыхилъхьа проектыр щызэпкърих дэфтэр щхьэхуэм 
къыщыхегъэщ къигъэзэжын гукъыдэж зыщIа цIыхур Уры-
сейм «щIыкIэ» епхауэ зэрыщытыпхъэр. Ауэ тхылъ щыхьэт 
зэрамыгъуэтыжынум къыхэкIыу, зи лъабжьэр Урысейм 
къыщежьэ лъэпкъым зэрыщыщыр къэзыгъэнаIуэм «лъыкIэ 
щыхьэт» (генетикэ экспертизэ) къигъэув хъунущ. 

«ЦIыхур зыщыщ лъэпкъыр паспортым имыту къыщIэкI-
ми, ар нэгъуэщI дэфтэрхэм иратхауэ къыщыщIэкIи щыIэщ, 
генетикэ къэпщытэныгъэри апхуэдэ щыхьэтхэм язщ», - жи-
Iащ Затулиным. «Зи лъабжьэр Урысейм къыщежьэ лъэпкъ-
хэм» хиубыдэхэр Правительствэм къигъэлъэгъуэнущ. Урыс-
хэм, украинхэм, белорусхэм нэмыщI, Затулиным «репат-
риантхэм» яхэбжэн хуейуэ къелъытэ: 1) УФ-м хиубыдэу 
лъэпкъ-щIыналъэ щхьэхуэ зиIэхэм щыщхэр. 2) Зи бжыгъэр 
мащIэу Урысеймрэ Дагъыстэнымрэ зи лъабжьэр къыще-
жьэ лъэпкъ цIыкIухэр. 3) ТхыдэкIэ Урысейм щыпсэу нэ-
гъуэщI лъэпкъхэм щыщхэр. 

Ауэ иджы къэIэпхъуэхэм урысыбзэр унагъуэмрэ щэнхаб-
зэмрэ къыщагъэсэбэпыфын хуэдизкIэ ящIэн хуейуэ ягъэув. 
КъинэмыщIауэ, къэIэпхъуэжыну хуит ящIынукъым терро-
ризмэм епха Iуэхугъуэхэм хэпщIауэ щытахэм. 

Гу зылъытапхъэ:  2024 гъэм къриубыдэу, «Хэкум къэгъэ-
зэ жы нымкIэ программэр» къэзыгъэсэбэпам я бжыгъэр     
зэ рыхъур 14 къудейщ. 

Дызэрыт илъэсым зи гъащIэ гъуэгуанэр 
илъэси 110-рэ ирикъу Симонов Константин 
псоми зэрацIыхур Хэку зауэшхуэм щIидза 
къудейуэ итха «Къыспэплъэ» («Жди меня») 
усэмкIэщ. УсакIуэм и махуэшхуэр ща-
гъэлъэпIэну щэкIуэгъуэр къэмыс щIыкIэ, 
Хэкум и хъумакIуэм хухаха мы гъэм Симо-
новым и IэдакъэщIэкI къызэры мы кIуэм и 
хъыбарыр дигу къэдгъэкIыжыну тфIэи-      
гъуэщ. 

ГЪЭЩIЭГЪУЭНЫМ щыщIидзэр усакIуэм и 
цIэ-унэцIэрщ. КъызэрыщIэкIымкIэ, Симоно-
выр и адэмкIэ ермэлы лъэпкъым щыщу 
 щытащ, ар езым и шыфэлIыфэми тыболъа-
гъукI. ЕтIуанэрауэ, «Константин» цIэр щIалэм 
езым зыфIищыжауэ къыщIокI, къыфIаща 
 Кирилл-м хэт «р»-мрэ «л»-мрэ къабзэу къызэ-
ри мыпсэлъыфым, зэрыбзэгурэфым къы хэ-
кIыу. Лениным и цIэр зезыхьэ саугъэтым 
укъыфIэкIмэ, Сталиным и цIэр зезыхьэри хэ-
нейрэ къызэрыхуагъэфэщам къегъэлъа гъуэ 
Симоновыр усакIуэ къызэрыгуэкIыу зэры-
щымытам къыщымынэу, тетыгъуэм хуэ жыIэ-
щIэ къулыкъущIэуи зэрылэжьар. Тха кIуэ хэм я 
зэгухьэныгъэм и Секретарь нэхъыщ-хьэм и 
къуэдзэу лэжьам иужькIэ щIагъэ къуэншэжа 
унафэ куэд къищтауэ ягъэхъыбар. И анэр Обо-
ленскэхэ джыназ лъэпкъым зэры щыщым 
къыхэкIыу, Симоновым игъэунэхуащ и анэ 
шыпхъуищыр щIыпIэ жыжьэм зэрырашар, 
абыхэм ящыщу тIур лъэхъуэщым зэрилIыхьар. 
«Леишхуэ зэрызэрахьэр си ныбжьы щIэгъуэм 
си гум къинауэ щытащ», - игу къигъэкIыжащ 
иужькIэ усакIуэм. Аращ захуэмрэ къуаншэмрэ 
зэхэгъэкIыным мы тхыгъэм дыщIыщытемы-
гушхуэр. 

1935 гъэм ЛитературэмкIэ институтыр 
 къиуха нэужь, Симоновым и усэхэр «Молодая 
гвардия», «Октябрь» журналхэм къытрадзэн 
щIадзащ. Зауэ IэнатIэм ар щыIухьар 1939 
гъэрщ, Халхин-Гол щIыпIэм деж. ГъащIэ куп-
щIафIэ къэзыгъэщIа усакIуэр Кавказ Ищ-
хъэрэ фронтми щыIауэ щытащ ди щIыналъэр 
бийм къыщыIэщIагъэкIыжа илъэсхэм. 

НэгъуэщI IэдакъэщIэкI куэд дыдэ иIэ пэтми, 
Симоновыр цIэрыIуэ зыщIар нобэ дызы теп-
сэлъыхь усэрщ. Ар щитхар 1941 гъэм и гъэма-
хуэрщ. Усэр зыхуэгъэзар СССР-м нэхъ щы-
цIэрыIуэу щыта «артисткэ сырыхуищым» яз 
Серовэ Валентинэт. «Мы усэм хъыбар щхьэ-
хуэ иIэу щыткъым, - игу къигъэкIыжырт езы 
Симоновым. - Сэ зауэм сыкIуат, фIыуэ                
слъагъу цIыхубзыр тылым къэнати, аращ зы-
тестхыхьар». 

Усэм и сатырхэр езым и закъуэ теухуауэ 
 къилъытэрти, Симоновым ар зыкъомрэ зы-
щIыпIи къыщытридзакъым. Ауэ дзэ коррес-
понденту зэрыщытым къыхэкIыу, сэлэтхэм я 
гъусэу щIытIхэм щис сыхьэтхэм, усакIуэр 
усэм цIыху зыбжанэм къахуеджащ, псом          
япэ - езыр зыгъэкIуа «Красная звезда» газе-
тым и сурэттех Зельмэ Григорий. Ныбжьэ-         
гъум ар и блокнотым иритхэри, и лъабжьэм 
«Мурманск, 1941 гъэ, жэпуэгъуэм и 13» кIэ-
щIит хэжат. А  гъэ ды дэм дыгъэгъазэм и 9-м 
Си мо новыр усэм радиом къыщеджащ. Къыт-
рыригъэдзэну щытегушхуэм, «На штурм» 
 газетми езыр щылажьэ «Красная звезда»-ми 
ар къыхуадакъым. «Мыр дзэм теухуа газе-
тым къытебдзэну къезэгъыркъым, - къыж-
риIащ усакIуэм езым и редактор нэхъыщ-
хьэм. - Сэлэтым и гур лейуэ щIэбгъэпIейтеин 
щыIэкъым. Ахэр армырами гугъу йохь». Арщ-
хьэкIэ къратхыкIыху зэбгрыкIыурэ, цIэрыIуэ 
хъуа усэр икIэм-икIэ жым «Правда» газет 
 нэхъыщхьэм къытехуащ. Абы и редакторым 
игу иримыхьар «уэшх  гъуэжьхэр» («желтые 
дожди») псалъэ зэпхарт. 1942 гъэм щIышы-
лэм и 14-м газетым и 3-нэ нэкIубгъуэм къы-
техуа усэм напIэзыпIэм зэрыкъэралу зэлъи-
щIысащ. Псэзэ пылъхьэпIэм Iут сэлэтхэм-       
рэ абыхэм унэм къы щIа на я щхьэгъусэхэм-

рэ, къапэплъэ хъы джэбзхэмрэ я дежкIэ мы 
усэр тхьэлъэIум хуэдэт. Зауэр иухыу зэмани 
дэкIыжа нэужь, 1970 гъэхэм абы хэта хъы-
джэбз гуэрым уса кIуэм къыхуитхат: «ПщIэрэ 
уи усэр къы зэ рытщыхъуу щытар? Ухэ  мы-
кIуэдэн папщIэ, «Ди Тхьэ, сыкъегъэл» жы-
пIэн хуейтэкъэ? Дэ Тхьэри ди фIэщ хъуртэ-
къым, дызэрелъэIун щIыкIэри тщIэртэ-       
къым. Арати, уи усэр апхуэдэ тхьэлъэIум и   
пIэ идгъэу вауэ щытащ». 

«УамыукIын папщIэ, шэтемыгъахуэ пап-
щIэу фIыуэ плъагъум и сурэтыр къыздепхьэ-
кIын хуейуэ къэдгупсысат, - игу къигъэкIы-
жырт нэгъуэщI зыгуэрым. - Апхуэдэ «сурэт 
шэтемыгъахуэхэр» уи бгъэгущталъэм илъу 
 къепхьэкIын хуейт. Симоновым и усэ «Къыс-
пэплъэ» жыхуиIэми апхуэдэ къару иIэу дгъэу-
ват. Ауэ абы укъихъумэн папщIэ, Iэмал имы-
Iэу, уэ езым уи IэкIэ къиптхыкIын хуейт». 

Дохутыру госпиталым щылэжьа цIыхубзым 
игу къигъэкIыжырт уIэгъэ хъуа сэлэтхэм я 
узыр щыятэхэм деж, а усэр гукIэ къабжу зэры-
щытар. 

1943  гъэм «Жди меня» цIэр зэрихьэу  фильм 
щхьэхуэ ягъэувауэ щытащ, нэгъуэщI теплъэ-
гъуэ зыбжанэми хагъэхьат макъамэ зыщIалъ-
хьа усэм и сатырхэр. Телъыджэ дыдэщ бзэ 
куэд кIэ зэрадзэкIа мы усэр нэмыцэ сэлэтхэм 
нэмыцэбзэкIэ зэрахьэу щытауэ зэрагъэхъы-
барри. 

Дунейр шэрхъщи мэкIэрахъуэ. Нобэ цIыху 
дапщэм я къуэхэр, я щхьэгъусэхэр, я дэлъ ху-
хэр, фIыуэ ялъагъухэр щыIэ дзэ Iуэху хэхам? 
Къыпэплъэ гуэрым зыхуэзыхъумэж цIыхум и 
лъэр нэхъ быдэу щIым зэрытетыр  зыми и 
дежкIэ щэхукъым. Аращ дэри Симоновым и 
усэр адыгэбзэм къидгъэзэгъэным дытезы-
гъэгушхуар. Едзыгъуибгъум щыщу зы ри дэд-
гъэхуакъым, ауэ чыристанхэм цIыхум щы-
хуэщыгъуэм деж шагъыр зэрырафым  теу- 
хуа пычыгъуэр «махъсымэ гуащIэкIэ» 
 зэт хъуэ кIащ. Адрейхэр зэрыхъукIэ урысыб-
зэм пэгъунэгъуу къэдгъэнэну дыхэтащ. 

Къыспэплъэ, сэ сынэкIуэжынщ.
Къэспэплъэ уи фIэщыпэу, 
Уэшх гъуэжьхэм уи гур хагъэщIыху, 
Къыспэплъэ, умыдзыхэу. 
Къыспэплъэ, уэсыр щыетам, 
Хуабаем къыщызэжьэ, 
Адрейхэр гум щрагъэхуам,
МахуитI ямыгъэпэжу. 
Къыспэплъэ, си тхыгъэ хъыбар
НыпIэрымыхьэу щытми, 
Пэплъэныр зэраужэгъуар
Псоми я нэгум итми. 

Къыспэплъэ, сэ сынэкIуэжынщ.
ХъуэхъуфIкIэ упемыжьэ
Зыпэплъэр гум щридзыжын
Чэзур къэсауэ зыбжым. 
Си къуэми си анэми я фIэщ
Ирехъу сыщымыIэжу, 
Ныбжьэгъухэм сыщрагъупщэж,
Къысхуэщыгъуэну пIащIэу. 
Махъсымэ гуащIэм иреIуб,
Я гум сыкъагъэкIыжу.
Къыспэплъэ. Ахэм задумыщI.
Уэ щыт нэхъ тэмакъкIыхьу. 

Къыспэплъэ, сэ сынэкIуэжынщ,
Сыхурикъунщ ажалым.
Къыспэмыплъам жиIэнкIи хъунщ:
«И кIэн къикIащ а щIалэм!»
Дэнэ щищIэн емыжьэфам
Зауэ лыгъейм и мафIэм
Уэ сыкъызэрыIэщIэпхар,
УкъызэрыспэплъамкIэ. 
Псэууэ сыкъыщIелар дрелъ
Дэ ди зэхуакум щэхуу.
ПэплъэкIэ пщIэуэ аркъудейт, 
Зыри къыппэмылъэщу.

«Къыспэплъэ, сэ
сынэкIуэжынщ»

Ди газетыр - зауэ зэманым

щIэм и протокол №166-м 
щыщ» - аращ зэреджэр 
1942 гъэм фо кIадэм и 27-м 
екIуэкIа зэ  хуэсым теп- 
с элъыхьыж дэф тэрым. Тхы-
гъэр КПСС-м и Къэбэр-    
дей-Балъкъэр обкомым               
и партархивым къыха-                  
хащ: 

1. «ПIалъэкIэ яубыда Къэ-
  бэрдей-Балъкъэрым хы  хьэ 
районхэм папщIэ «Социа-
листическэ Къэ бэр дей-
Балъкъэр» газетыр тхьэ-

махуэм зэ урысыб зэ кIэ, 
адыгэбзэкIэ, балъ къэ рыб-
зэкIэ къыдэгъэ кIын.

2. Газетыр къыдэгъэ кIы-
ныр редактор нэхъыщ-
хьэхэм къалэн ящы-             
щIын. 

3. Газетхэм я тиражыр 
мыпхуэдэ бжыгъэм тету 
къыдэгъэкIын: 

- урысыбзэкIэ - 1000,
- адыгэбзэкIэ - 1500-рэ,
- балъкъэрыбзэкIэ - 100». 
Газетым къытехуа тхы-

гъэхэм ящыщу ди нэ къы-
фIэ нахэм язщ район 
щхьэхуэхэм зауэ IэнатIэм 
Iут сэлэтхэм тыгъэ зэры-
хуагъэхьам епха хъыбар-
хэр. Псалъэм папщIэ, къы-
дэкIыгъуэхэм я зым щы-
гъуазэ дещI Тэрч районым 
щыщхэм фронтым щыIэ 
сэлэтхэм хурагъэша хьэп-

шыпхэр зыхуэдэм: «Т ы-
гъэфI хэр хуагъэхьэзыращ 
Тэрч районым ис колхоз-
никхэм Дзэ Плъыжьым хэт-
хэм. Орджоникидзе и цIэр 
зезыхьэ колхозым щы-
зэхуахьэсащ лыуэ килог-ра-
мм 50, джэд 45-рэ, тхъу-
цIынэ килограмм 15, джэ-
дыкIэ 360-рэ, хадэхэкI кило-
грамми 100, аркъэ литр 
37-рэ, тутын пачкэ 24-рэ, 
пыIи 5, Iэлъэрэ лъэпэду            
80, бэлътокурэ чысэу 120-
рэ, зэрызаупс Iэмэпсы-     
мэу 6. 

Районыр зэрыщыту 
 къа п  щтэмэ, абы щызэхуа-
хьэсауэ ирагъэшэну за-
гъэхьэзыр лыуэ килограмм 
320-рэ, джэди 100, джэ ды-

кIэ 700, тхъуцIынэ килог-
рамм 50, кхъуейуэ килог-
рамм 32-рэ, аркъэ литри 
102-рэ, варенэу килограм-
ми 152-рэ, бжьынрэ бжьы-
ныхуу килограмм 60, ха дэ-
хэкIыу килограмм 356-рэ, 
тутын пачкэ 48-рэ, сабын 
Iыхьи 120-рэ, пыIи 10, Iэлъэ-
рэ лъэпэду 330-рэ, чыси 
110-рэ». 

А тхыгъэ дыдэм къыщра-
бжэкI Бахъсэн, Дзэлыкъуэ 
районхэм ягъэхьэзыра ты-
гъэхэри. Дзэ Плъыжьыр а 
зэманым илъэс 36-рэ ири-
къурти, цIыхубэр абыкIэ 
ехъуэхъуу арат. Тхыгъэр 
къы техуауэ щытащ 1944 
гъэм мазаем и 15-м къы дэ-
кIа газетым. 

КъызыхэкIа
лъэпкъым
елъытауэ

Къуажэ  ипотекэм
фIыуэ  хэлъыр

2025 гъэм гъатхэпэм и 28-м 
щегъэжьауэ къуажэ ипотекэр 
зратыну зыхуэфащэхэм я 
бжыгъэр нэхъ  мащIэ ящIы-
нущ. Япэм  щыгъуэ, ар къыIах 
хъуну щытащ зи ныбжьыр 
илъэс 18-м къыщыщIэдзауэ 
илъэс 75-рэ хъухэм, абы нэ-
мыщI, иужьрей мазищым зы 
лэ жьапIэ IэнатIэ зэрыIутым 
щы хьэт техъуэ тхылъхэр иIэу 
щытмэ. 

ХабзэщIэмкIэ къуажэ ипо-
текэр къеIызыхыну  банкым 
лъэIу щIэзылъхьэм и лэжьы-
гъэр мэкъумэш  IэнатIэм пы-
щIауэ икIи иужь рей илъэсит-
хум абы щылажьэу щытын 
хуейщ. Апхуэдэуи а кредитыр 
къащ тэ хъунущ къуажэхэм 
дэт, социальнэ мыхьэнэ зиIэ 
Iуэ хущIапIэхэм: сымаджэщ-
хэм, курыт еджапIэхэм, са-
бий садхэм, щIыпIэ админи-
страцэхэм, ветеринар участ-
кэхэм, н. къ. щыла жьэ  хэмэ е 
щIыналъэхэм Мэ къумэш хо-
зяйствэмкIэ я министерст вэ-
хэм, Росрыболовствэм, Рос-
сель хознадзорым я IуэхущIа-
пIэхэм епхахэмэ. Кредитыр 
ира тынущ мэкъумэш уней 
Iуэ ху щIапIэхэм, дзэ Iуэху хэ-
хам и ветеранхэмрэ абыхэм я 
унагъуэхэмрэ. 

Гу лъытапхъэщ къуажэ ипо-
текэр къэзыщтам и лэжьы-
гъэр зыгуэркIэ ихъуэжу щыт-
мэ, банкым ап хуэ дэм мазих 
пIалъэ ирет нэ гъуэщI IэнатIэ 
къигъуэтыну, ауэ ари а кре-
дит зэрат щIыкIэм хуэкIуэу 
щытын  хуейщ. Абы нэмыщI, 
кредитыр къащта нэужь,      
япэ илъэситхум къриубыдэу 
илъэс ныкъуэ къэс банкхэм 
хъыбар ирагъэщIэнущ, я лэ-

жьа пIэр зэрамыхъуэжамкIэ. 
ЗыгуэркIэ ар ямыгъэзащIэу 
щытмэ, процент ставкэм ха-
гъэхъуэнущ. Ап хуэдэ хабзэр 
лэжьэнущ 2025 гъэм и кIэм 
нэсыху, ауэ езы къуажэ ипо-
текэр зэ ра тынум ехьэлIауэ 
пIалъэ пыухыкIа щыIэкъым. 

ХэзыщIыкIхэм зэры жа Iэм-
кIэ, къуажэ ипотекэм халъ хьа 
зэхъуэкIыныгъэхэм мэ къумэ-
шы щIэхэр арэзы къищIыр-
къым. Абыхэм къы  зэра лъы-
тэм кIэ, къуа жэм псэупIэ къы-
щып щэхуа кIэ Iуэхур зэфIэ-
кIыр къым. Сыту жыпIэмэ, 
бан кым и щIыхуэ птелъу, лэ-
жьыгъэ IэнатIэ ебгъэжьэну 
гу гъу  хъунущ, псом хуэмыдэу  
 уна гъуэщIэхэм я дежкIэ. Абы-
хэм иджыри я сабийхэр зы-
хуей хуагъэзэн: ирагъэ джэн, 
яхуэпэн, ягъэшхэн  хуейщ. 

Гугъуехьхэм щыщщ зыгуэр 
зэ пщIэжын зыхуэмей псэу пIэ 
зэ пэщ а кредит ахъ шэмкIэ 
къы зэрып хуэ мы- щэ хунур. 
Унэ щIэ къебгъэ жьэ ным 
мылъку нэхъыбэ те кIуэ дэ-
нущ. Къебгъажьэу щыт ми, 
ар зэфIэкIыху ущып  сэун щIы-
пIэ ухуэны къуэ нущ, ари ахъ-
шэ и уасэщ. 

Мыдрейуэ, мэкъумэш Iэ-
щIагъэлIхэм зэрыжаIэмкIэ, 
къуа жэм и инфраструктурэм 
дапхуэдэу зимыу-жьауэ щыт-
ми, школхэр, сабий садхэр, 
сымаджэщхэр, нэгузегъэу-
жьы пIэхэр щы мы Iами, абы 
щыпсэуну гукъыдэж зиIэу 
ма щIэщ щIалэгъуалэм яхэ-
тыр. Ап хуэ дэхэр къахэкIыу 
щытми, нэхъыбэр Iэмалын-
шагъэкIэ къыдэнэу аращ.

 
ХЬЭЩЫКЪУЕЙ  Олег.

Налшык къалэм дэт Котляровхэ Виктор-
рэ Мариерэ я тхылъ тедзапIэм иджыбла-
гъэ Хэку зауэшхуэм и тхыдэм теухуа  тхылъ 
гъэщIэгъуэн къыщыдэкIащ. «БлэкIа лIэ-
щIыгъуэхэм я фэеплъ» («Память ушедшего 
века») зи фIэщыгъэр Зауэ щIэныгъэмкIэ 
академием и жьауэм щIэту дунейм къы-
техьащ.

ТХЫДЭ зэужьыр гъэхьэзырынымкIэ жэр-
дэмыр къызыбгъэдэкIар Фрунзе Михаил и 
цIэр зезыхьэ, Урысей дзэм и Унэ Нэхъыщ-
хьэм и Зауэ-щIэныгъэ хасэм хэт щIэныгъэлI 
гупырщ. Апхуэдэу тхылъым елэжьащ зэгу-
хьэныгъэм и унафэщI, зауэ щIэныгъэхэмкIэ 
доктор Лобов Владимир, зэгухьэныгъэм и 
щIэныгъэ секретарь, педагогикэ щIэныгъэ-
хэмкIэ доктор Карманов Александр, зэгу-
хьэныгъэм и унафэщIым и япэ къуэдзэ, эко-
номикэ щIэныгъэхэмкIэ доктор Маслюк 
 Владимир, зэгухьэныгъэм и унафэщIым 
щIэ ныгъэ-къэхутэныгъэ IуэхухэмкIэ и къуэ-
дзэ, социологие щIэныгъэхэмкIэ доктор 
 Першуткин Сергей сымэ. ЩIэныгъэлI гу- 
пым утыку кърахьа лэжьыгъэр Хэку за-
уэшхуэр илъэс 80 зэрырикъум ирыра-
гъэхьэлIащ, а тхыдэ хъугъэщIагъэм иджы-
рей щIэблэм дежкIэ иIэ мыхьэнэми щIэ-
рыщIэу хэплъэжащ.

Тхылъыр тедзэным хуэзыгъэхьэзыра, Зауэ 
щIэныгъэхэмкIэ академием и академик 
 генерал-майор Карманов Александр зэрит-
хымкIэ, ирагъэкIуэкIа къэхутэныгъэхэм 
тхыдэ щIэныгъэр иджыри къыздэсым зыху-
нэмыса Iуэхугъуэ куэд къыхрагъэубыдащ. 
«Къэхутэныгъэ лэжьыгъэм хэлъ фIагъхэм 
ящыщщ зы Iуэхум нэхъыбэрэ уелэжьыху, абы 
хэлъ щапхъэхэр зэпкърыпхыху, зэи узри-
мыхьэлIа, зыхуей хуэзэу джа мыхъуа е те- 
гъэ щIапIэхэр хуримыкъуу ныкъуэхутэу къэ- 
на куэд зэбгъэзэхуэжыну Iэмал къызэрыуи-
тыр. Дэ дызыхэплъэжар дунейм къытехьа 
тхыдэ лэжьыгъэхэм я закъуэкъым, атIэ архи-
вым хэлъу зэи щIэныгъэ шыбзэм щIамы-
гъэкIа дэфтэрхэр къэтIэтащ, тхылъымпIэ 
куэд хъумапIэхэм къыщыдгъуэтащ. IэщэкIэ 
зэщIэузэда ди дзэхэмрэ цIыхубэмрэ Те-
кIуэныгъэ Иныр къахьыным халъхьа къарум 
хэкIыпIэ хуэхъуам и дэтхэнэ теплъэгъуэми 
дэркIэ мыхьэнэшхуэ иIащ - зэуапIэм лъэ-
ныкъуитIыр зэрыщызэпэщIэтами, партизан 
зэщIэхъееныгъэм зэрызиужьами, зауэ щIы-
бым цIыхубэр зэрыщызэкъуэувами. Дэтхэ-       
нэ IэнатIэми зы купщIэщ иIар - ТекIуэныгъэр 
 гъунэгъу къэщIынырщ. Жэщ-махуэ ямыIэу 
зэрыкъэралу бийм пэщIэтащ, апхуэдэ шы-
Iагъэрэ лъэкIыныгъэрэ зыхэзылъхьа нэ-
гъуэщI лъэпкъ дунейм тетуи къыщIэкIыну-
къым. ДинкIи, бзэкIи, хабзэкIи, гупсысэкIэкIи 
зэщхьэщыкI, лъэпкъыбэу зэхэт совет жы-
лагъуэм зэщхьу зы яIэт - къащIэхъуэ щIэблэр 
мамыру щыпсэун дуней хуейт, зыхуэпсэури 
зыхущыIэри арат. Апхуэдэ Iуэхугъуэм сыт 
 хуэдизрэ къыхуумыгъэзэжми, кIэ иIэкъым, 
зэпымычу гъэщIэгъуэн гуэрхэр къыкъуокI, 
ахэр утыку къилъхьэн, цIыхухэм ялъэгъэ -               
Iэ сыжын хуейуэ. Дэри аращ гуращэу диIар», 
- щыжеIэ Карманов Александр зэу-                                     

ЛIэщIыгъуэхэм  ящIэж
жьым и пэублэ псалъэм.

«БлэкIа лIэщIыгъуэхэм я щIэж» зэужьым 
къызэщIеубыдэ илъэсиплIым и кIуэцIкIэ 
 зэуапIэм къыщекIуэкIа Iуэхугъуэ куэди. 
Апхуэдэу тхылъыр щIэзыджыкIынум къи-
лъэгъунущ зауэ операцэхэр убзыхунымкIэ 
дзэ унафэщIхэм я Ставкэм къищта унафэ зэ-
мылIэужьыгъуэхэм яIа мыхьэнэр, щIына-
лъэхэр хуит къэщIыжынымкIэ дэтхэнэ зы 
Iуэхугъуэми зэрызиубгъуу щыта щIыкIэр, щы-
зэпэщIэувэ зэуэгъуэм деж зэпэщIэт лъэны-
къуитIыр хуэхьэзыру зэрыщытар, нэгъуэщI 
куэди.

Псори зэхэту зэужьым тхыгъэ 20 ихуащ. 
Абыхэм ящыщу зыбжанэм щIэныгъэ мыхьэ-
нэ яIэщ. Ахэр топсэлъыхь Хыдзэм, Кхъухь-
лъатэдзэм, зауэ щIыбым, шуудзэм, хъыбар-
егъащIэ зэпыщIэныгъэхэм, дзэр мылъкукIэ 
къызэгъэпэщыным, тIасхъэ щIэхыным, пар-
тизан зэщIэхъееныгъэм епха Iуэхугъуэ куэ-
дым. КъищынэмыщIауэ, щIэрыщIэу хэплъэ-
жащ, тегъэщIапIэ лъэщхэри хуащIыжащ      
Хэку зауэшхуэм и кIуэцIкIэ къыщыхъуауэ щIэ-
ныгъэр зыщыгъуазэ Iуэхугъуэ зыбжанэм. Ап -
хуэдэщ, псалъэм папщIэ, «Берлин къэщ-
тэным совет танкхэр зэрыхэта щIыкIэр», 
«ТIуап сэ къалэр хъумэнымкIэ 1942 гъэм 
екIуэ кIа зауэр», «Биидзэр зэхэкъутэнымкIэ 
1944 гъэм къриубыдэу Сталин къищта уна-
фипщIыр», нэгъуэщIхэри.

Тхылъыр зи мылъкукIэ къыдэкIа, Мэзкуу 
щыпсэу хьэрычэтыщI, тхыдэдж Атэлыкъ 
 Аслъэн зэрыжиIэмкIэ, дэтхэнэ цIыхури и 
 гъащIэм къриубыдэу зэ зэплъэкIыжын 
 хуейщ, къызэпича гъуэгуанэр зыхуэдэмрэ 
абы зы хуишамрэ зэпишэчыжын щхьэкIэ. «Ди 
блэкIар къэкIуэнум зэрепхар нобэм наIуэу 
 къегъэлъагъуэ. Дыгъуасэм хуэдэм пщIэращ 
пщэдейр къызэрыппэджэжыр. Арыххэуи, 
тхыдэр дерсу къыщIэтлъытэм и щхьэусыгъуэ-
ри гурыIуэгъуэ мэхъу. ДыщIызэплъэкIыжыр 
екIуэкIар дузэщIыжын е абы къыщыхъуа 
мыщхьэпэр къэдмыгъэхъун щхьэкIэщ. ЩIэ-
ны гъэлI гупым ди пащхьэ къралъхьа зэужьыр 
апхуэдэ лэжьыгъэщ. Абы зы тхыгъэ фIэкIа 
имытами, и уасэр къызэрымыкIуэу ин хъунт, 
апхуэдизкIэ гурыIуэгъуэу икIи щIэщыгъуэу 
Хэку зауэшхуэм и тхыдэм дыхурегъэп-
лъэкIыжри. Ди щIэблэм ящIэн хуейуэ къэт-
лъытэ тхыдэм, ар хэти гуапэ щрехъу, хэти жа-
гъуэу кърелъытэ, хацIыхукIыр къызэры мы-
кIуэу мащIэщ. Сыт хуэдэ щхьэусыгъуэкIэ а 
лэжьыгъэм щыщIагъэ имыгъуэтами, зэд-
гъэзэхуэжыныр ди хьэкъщ, щхьэж хузэфIэкI 
хилъхьэныр нэхъыжьхэм ди пщэрылъщ. 
Зэужьыр абы телэжьэну дыщогугъ», - жиIащ 
Атэлыкъ Аслъэн.

Дунейм къытехьа тхылъыр и бжыгъэкIэ 500 
фIэкIа хъуркъым. Ар щIэх дыдэ зэрызэб-
грыкIынум, гъуэтыгъуей зэрыхъунум шэч 
хэлъкъым, ауэ сыту фIы хъунт тхылъыр ди 
щIыналъэм и библиотекэхэм ялъэIэсатэмэ, 
абдеж хуейм къыщищтэрэ итым зыщигъэ-
гъуэзэн хуэдэу… Дунейм къытехьа тхылъыр 
гъуэгу махуэ теувэну ди гуапэщ.

Тхыгъэри  сурэтри
ШУРДЫМ  Динэ  ейщ.Ди газетым и тхыдэм дыщытепсэлъыхькIэ, пщIэ 

лей пылъу и гугъу дощI ар Хэку зауэшхуэм и зэманми 
къыдэкIыу зэрыщытам. А лъэхъэнэм абы зэрихьэу 
щытар «Социалистическэ Къэбэрдей-Балъкъэр» 
фIэ  щыгъэрщ, бзищкIэ къыдэкIыу щытащ. ТекIуэны-
гъэр илъэс 80 щрикъу мы илъэсым абыхэм уа-
хэплъэжыным и мыхьэнэр ин дыдэщ, узрихьэлIэ 
 тхы гъэхэри тщIэну щхьэпэм къыщымынэу, гум 
 щытхъумэну ди къалэнщ. 

«Малка» 
«Ислъэмей» 
«Нартан» 
«Родник»
«Шэрджэс»
«Черкес» 
«Спартак-Д»
«Тэрч» 
«Урыху»
«Искра» 
«Логоваз»
«Псыгуэнсу»
«Акъбащ»
«Бедик»

УФСБ-м къет

ЛентIыр зэIэпах
Бахъсэн къалэм щыпащащ «Эстафета 

памяти» урысейпсо Iуэхум. Хабзэ зэры-
хъуауэ, Георгий и лентIыр республикэм и 
щIыналъэхэм щызэIэпахыныр ТекIуэны-
гъэм и махуэшхуэм и пэ къихуэу гъэ къэ-
си къызэрагъэпэщ. 

«ЩIЫХЬЫМ и мыужьых мафIэ» фэ-
еплъым деж щызэхуэсат Бахъсэн къалэм и 
администрацэм, егъэджэныгъэм, щэнхаб-
зэм я лэжьакIуэхэр, курыт еджапIэхэм, Са-
бий творчествэмкIэ центрым я еджакIуэхэр, 
Жылагъуэ палатэм, Ветеранхэм я советым 
я лIыкIуэхэр, волонтёрхэр, армеец ныб-
жьыщIэхэр, «Пэрытхэр» зэгухьэныгъэм 
щыщ хэр, мэкъумэш колледжым и студент-
хэр.

Зэхуэсахэм зыхуагъэзащ Бахъсэн къалэ 
администрацэм и Iэтащхьэм и чэнджэ-
щэгъу Зеущэ Хьэмид, Ветеранхэм я зэгу-
хьэныгъэм и унафэщI Абазэ Хъусен, Дзэлы-
къуэ щIыналъэм и администрацэм щIалэ-
гъуалэм ядэлэжьэнымкIэ и къудамэм и 
унафэщI Гугъуэт Астемыр. Къэпсэлъахэм 
къыхагъэщащ Георгий и лентIыр совет 
цIыхубэм я зауэлI щIыхьым, лIыгъэм, лIы-
хъужьыгъэм я дамыгъэу зэрыщытыр икIи 
къызэхуэсахэм ягу къагъэкIыжащ Хэку 
зауэш хуэ зэманым зэрахьа лIыгъэмрэ 
ТекIуэныгъэм щIата уасэмрэ зыхуэдэр. 
Къищы нэмыщIауэ, Зеущэ Хьэмидрэ Абазэ 
Хъусен рэ тепсэлъыхьащ ди зэманым и лIы-
хъужьхэм - дзэ Iуэху хэхам къулыкъу 
щызыщIэ Хэкум и хъумакIуэхэм. 

Къызэхуэсахэр, хабзэ зэрыхъуауэ, за-
уэжьым хэкIуэдахэм зы дакъикъэкIэ 
яхуэщыгъуащ. Зэхыхьэм зыкъыщигъэлъэ-
гъуащ Сабий творчествэмкIэ центрым и 
«Созвездие» ансамблым.

 Армеец ныбжьыщIэхэмрэ волонтёрхэмрэ 
метр 80 зи кIыхьагъ дарий щэкIыр - Георгий 

и лентIыр - яIыгъыу Бахъсэн къалэм Ле-
ниным и цIэр зезыхьэ и уэрам нэхъыщхьэм 
мэлыжьыхьым и 4-м ирикIуа нэужь, «ЩIы-
хьым и мыужьых мафIэ» фэеплъым деж 
екIуалIэри, абдеж щратащ Дзэлыкъуэ райо-
ным и лIыкIуэхэм.

- Мы зэхыхьэр зытеухуар цIыхур къызэри-
гъэщIрэ нэхъ зауэ шынагъуэ дыдэхэм 
ящыщ хъуа Хэку зауэшхуэм ТекIуэныгъэ 
Иныр къыщыхьыным ди къэралым щIита 
уасэр зыхуэдэмрэ зыхуэдизымрэ щIэблэм 
ящIэнырщ, - жиIащ Бахъсэн къалэм и ад-
министрацэм и Iэтащхьэм и къуэдзэ Къар-
дэн ФатIимэ. - ТекIуэныгъэм зи псэ щIэзыту 
хэкIуэда, мамырыгъэ къытхуэзыхьа лIы-
хъужьхэр дэркIэ уахътыншэщ!

КъыкIэлъыкIуэу, мэлыжьыхьым и 5-м, 
Дзэлыкъуэкъуажэ, Хэкум и хъумакIуэхэм я 
утым деж, Хэку зауэшхуэм ди къэралым 
ТекIуэныгъэ Иныр къызэрыщихьрэ зэрыхъу 
илъэс бжыгъэм хуэдиз метр зи кIыхьагъ Ге-
оргий и лентIыр щаукъуэдиящ. А Iуэхум хэ-
тащ щIыналъэм и унафэщIхэр, хабзэхъумэ 
IэнатIэхэм я лэжьакIуэхэр, ветеранхэр, 
жылагъуэр, щIалэгъуалэр. Дзэлыкъуэ щIы-
налъэм и армеец ныбжьыщIэхэм Георгий и 
лентIыр яIыгъыу районым и уэрам нэхъы-
щхьэм ирикIуэри, Кировым и фэеплъым 
деж ар Прохладнэм и лIыкIуэхэм щратащ.

 «Уахътыншэ полкым» хуэдэу, мы Iуэхуми 
цIыхухэр зэкъуегъэувэ. Прохладнэ щIына-
лъэм мы Iуэхум иращIэкIа зэхыхьэм ныб-
жьыщIэхэр Хэку зауэшхуэм теухуа усэхэм 
къыщеджащ, уэрэдхэр щыжаIащ. 

Накъыгъэм и 9 пщIондэ Георгий и лентIыр 
Къэбэрдей-Балъкъэрым и къалэ, район 
псоми чэзууэ щызэIэпахынущ. ТекIуэныгъэ 
Иным и махуэшхуэм ар Налшык къалэм 
 къахьыжынущ. 

БЖЬЫХЬЭЛI  Розэ.

Зэныбжьэгъугъэм зрагъэубгъу

Къэбэрдей-Балъкъэ-
рым футболымкIэ 2025 
гъэм и гъэмахуэ чемпио-
натым щэбэт кIуам щIи-
дзащ. Абы щыджэгуну 
командэ 14-м ящыщу 4-р 
щIэуэ къахыхьауэ аращ 
икIи зэхьэзэхуэр къызэ-
щIагъэплъэфыну фэ 
ятетщ.

НЭГЪАБЭ елъытауэ мы-
гъэрей зэпеуэм хэмы-
тыжхэу Терекскэм и «Уро-
жайнэм», Старэ Шэрэдж 
и «Шэрэджым», Зеикъуэ и 
«Шагъдийм», я къуа-
жэцIэр зезыхьэ «Лашын-
къейм» я пIэкIэ къыхыхьа 
«Нартаным», Аргудан и 
«Бедик»-м, Шэджэм 
ЕтIуа нэм и «Шэрджэ-
сым», «Урыхум» зэхьэзэ-
хуэр нэхъ хьэлэмэтыж 
зэращIынум шэч хэлъ-
къым. ПэщIэдзэ джэгу-
гъуэм абыхэм ящыщ 
языныкъуэм лъэщу зы-
къагъэлъэгъуащ. Къап-
щтэмэ, сыт и уасэ «Нар-
таным» бжыгъэшхуэкIэ 
зэрыхигъэщIар Псыгуэнсу 
къикIахэр?! Шэджэм 
ЕтIуа нэм и «Шэрджэсыр» 
(Шэ джэм къалэм и «Чер-
кес»-м хэвмыгъэгъуащэ) 
нэгъабэрей зэпеуэм дом-
беякъ медалхэр къы щы-
зыхьа Алътуд и «Искра»-м 
зэрытекIуар-щэ?! А псоми 
гугъэ дагъэщI бжьыхьэ 
кIасэ хъухукIэ зэныкъуэ-
къуныгъэ лъэщ Къэбэр-
дей-Балъкъэрым и чем-

пионатым щекIуэкIыну.
Ди республикэм гъэма-

хуэми щIымахуэми иужь-
рей илъэсхэм топджэгум-
кIэ щекIуэкI зэхьэзэхуэхэм 
тепщэныгъэр щызыIыгъ 
Псынэдахэ и «Родник»-м 
мы гъэми ар иутIыпщыну 
и мурадкъым. Абы и щы-
хьэтщ тхьэмахуэ блэкIам 
Бабугент щыIэу щIыпIэ 
«Логоваз»-м бжыгъэш-
хуэкIэ зэрефIэкIар. Псы-
нэ дахэдэсхэм я хьэрхуэрэ-
гъу лъэщу къекIуэкI зэпыт 
«Тэрчыр» зэпеуэм къы-
щыхыхьэнур нэхъ иужьы-
IуэкIэщ, ауэ иджыпстуи 
пхужыIэнущ нэгъабэрей 
ды жьын медалхэр ды-
щэкIэ яхъуэжыну зэрыху-
щIэкъунур. 

Зэхьэзэхуэр зэхаубла 
 къудейщ икIи кърикIуэнум 
теухуауэ пыухыкIауэ 
иджыпсту зыри пхужыIэ-

нукъым. Абы щыгъуэми 
нэрылъагъущ дэтхэнэ зы 
гупри текIуэныгъэм хуэпа-
бгъэу сыт щыгъуи джэ-
гупIэ губгъуэм къызэри-
хьэнур. 

АдэкIэ фыщыдгъэгъуэ-
зэнщ Къэбэрдей-Балъ къэ-
 рым футболымкIэ и чем-
пионатым и пэщIэдзэ джэ-
гугъуэм кърикIуа бжыгъэ-
хэм: «Спартак-Д» (Нал  -
шык) - «Черкес» (Шэ джэм) 
- 1:1, «Нартан» (Нартан) - 
«Псыгуэнсу» (Псыгуэнсу) - 
4:1, «Малка» (Малкэ) - «Бе-
дик» (Аргудан) - 6:1, «Лого-
ваз» (Бабугент) - «Родник» 
(Псы нэ дахэ) - 1:4, «Ис-
лъэмей» (Ислъэмей) - 
«Акъбащ» (Акъ бащ Ищ-
хъэрэ) - 6:2, «Шэрджэс» 
(Шэджэм ЕтIуа нэ) - «Ис-
кра» (Алътуд) - 1:0.

«Тэрч» (Тэрч) - «Урыху» 
(Урыху) зэIущIэр ягъэIэп-
хъуащ. 

ДызыхуэкIуэ щэбэтымрэ 
тхьэмахуэмрэ къыкIэ лъы-
кIуэ джэгугъуэр зэхэты-
нущ. А махуэхэм зэIущIэ-
нущ: «Черкес» - «Урыху», 
«Акъбащ» - «Тэрч», «Иск-
ра» - «Ислъэмей», «Шагъ-
дий» - «Шэрджэс», «Род -
ник» - «Нартан», «Спартак-
Д» - «Логоваз», «Псыгуэн-
су» - «Малка», командэхэр. 

ХЬЭТАУ  Ислъам. 

Зэманыр макIуэ, гъащIэр ипэкIэ мэкIуатэ. Дыгъуасэ 
хуэдэм зэдэджэгуу пщIантIэм дэта сабийхэр жьантIэм 
нэхъыжьу дотIысхьэри, езыхэм я пIэм къыкIэлъыкIуэ 
щIэблэр къоувэ. 

АДЭ-АНЭР текIуэта нэужь, дунейм тет къыщIэкIынкъым 
зи ныкъуэр гуэхуа уи дунейм анэкъилъхум хуэдэу щIэгъэ-
къуэн хуэхъу. А гупсысэхэр я лъабжьэщ Шэджэм щыщ 
Хьэщхъуэжь Тимур и анэкъилъхухэм хузэхуахьэса хъуэ-
хъум. Нобэ илъэс 76-рэ ирикъу нэхъыжьыфIыр гугъуе-
хьакIуэу, къыIэрыхьэ лэжьыгъэм зрипщыту къызэрекIуэ-
кIам и узыншагъэри къихъумауэ, иджы унагъуэ жьантIэр 
егъэбжьыфIэ. «ЦIыхум и ныбжьыр щыхэкIуатэкIэ, езым 
 къилэжьыжа теплъэр къыIэрохьэж», - жиIауэ щытащ фран-
джы тхакIуэ Камю Альбер. А псалъэхэр Хьэщхъуэжь Тимур 
(унагъуэр зэреджэр Хьэсэнбийщ) хэхауэ тражыIыкIам 
хуэдэщ, апхуэдизкIэ и теплъэмрэ и купщIэмрэ зэманым 
щытыкIэ хъуэпсэгъуэм иригъэзэгъащи. Спортым зэрыди-
хьэхым, зэрыцIыху IэпщIэлъапщIэм, сытым дежи ищIэнрэ 
илэжьынрэ зэригъуэтым и фIыгъэ къыщIэкIынщ ар. 

Джылахъстэнейм, Тэрч районым хыхьэ Курп Ищхъэрэ 
(Къаншыуей) къуа жэм къыдэкIащ иджырей я лъапсэр 
Шэджэм щызыухуа Хьэщхъуэжьхэ. 

«Ди анэкъилъхуфI, ди дэлъху дахэ! Укъыщалъхуа ма-
хуэмкIэ дынохъуэхъу! Уи унагъуэкIи уи щхьэкIи Алыхьым 
 утхуигъэузыншэ, гуныкъуэгъуэншэ Тхьэм утхуищI. Уэ удиIэ-
щи, гъащIэм и гукъеуэ къыджьэхэмыуэм хуэдэу допсэу, 
Алыхьым иджыри илъэс куэд дыдэкIэ уузыншэу укъытщхьэ-
щигъэт. Сыт и лъэныкъуэкIи Алыхьым фIыгъуэр кIуапIэ 
 къахуищI уи щхьэгъусэми, уи бынхэми, абыхэм я быныжхэ-
ми, фIыуэ плъагъухэми укъэзылъагъужхэми!» - къохъуэхъу 
Тимур и анэкъилъхухэр. Дэри абыхэм я псалъэхэр ядыдо-
Iыгъ. КъикIуа гъащIэ гъуэгуанэм игу хуэзэгъарэ нэ-
хъыщIэхэр къыдэплъейуэ, дяпэкIи псэукIэр езыгъэфIэкIуэ-
нухэм ящыщ Тхьэм ищI!

Къахыхьахэм
зэныкъуэкъуныгъэр

къызэщIагъэплъэфынущ

ПщIэ къэзылэжьа
нэхъыжь

П I

Хабзэ дахэ зэрыхъуауэ, «Жан» литера-
турэ клубым илъэс къэс иригъэкIуэкI 
 «Чтения на Чегете» усыгъэ зэIущIэр зэхэ-
тащ. 2017 гъэм къыщыщIэдзауэ зэхашэ 
пшыхьыр «Круговорот поэзии» Iуэху да-
хэм и зы Iыхьэщ, ар къызэзыгъэпэщари 
усакIуэ, тхакIуэ, «Горянка» газетым и ре-
дактор нэхъыщхьэ Къаныкъуэ Заринэщ. 

КIУЭ пэтми абы хэтхэм я бжыгъэр нэ-
хъыбэ мэхъу, тхакIуэ-усакIуэхэр, журна-
листхэр, школакIуэхэмрэ студентхэмрэ, 
егъэджа кIуэ хэмрэ артистхэмрэ къыхохьэ. 
«Круговорот поэзии» Iуэхум зыщIегъакъуэ 
«Ростелеком» IуэхущIапIэм. ЕгъэкIуэкIы-
гъуэ къэс ар даIыгъ «Чегет» кIапсэ гъуэ-
гум, КъБР-м Курортхэмрэ туризмэмкIэ, 
Егъэджэныгъэмрэ щIэныгъэмкIэ и минис-
терствэхэм.

Чегет и щыгум усэ зэмылIэужьыгъуэхэр 
щагъэIуащ режиссёр, КъБР-м щIыхь зиIэ 
и артисткэ Гумэ Маринэ, журналист, ра-
диом и лэжьакIуэ Жыгуэ Иннэ, «КъБР-Ме-
диа» IуэхущIапIэм и радиовещанэм урыс 
нэтынхэмкIэ и редактор нэхъыщхьэ Бе  с-
лъэней Еленэ, «Солнышко» журналым и 
редактор нэхъыщхьэ Жэрыщты Залинэ, а 
редакцэм и редактор, усакIуэ Мазуренкэ 
Маринэ, «Горянка» газетым и журналист 
Къудей Анжелэ, тележурналисткэхэу Джэ-
ду Сэкинат, Щоджэн (Мокъуэ) Лаурэ, Мэр-
жэхъу Дианэ, КъБР-м Узыншагъэр хъу-
мэнымкIэ и министерствэм Аллергологи-
емрэ иммунологиемкIэ и центрым и пресс-
IуэхущIапIэм и унафэщI  Елоевэ Еленэ, 
зэдзэкIакIуэ Сихъу Светланэ сымэ, нэ-
гъуэщIхэми. 

«Ай» шхапIэр, дапщэщи хуэдэу, гуапэу 
 къаIущIащ Налшык икIа хьэщIэхэм. Абдеж 
усэ къыщеджащ гупыж зыщI псори. 
ГъэщIэгъуэн икIи щIэщыгъуэ ящыхъуащ 
ГъуазджэхэмкIэ Кавказ  Ищхъэрэ инсти-
тутым Щэнхабзэмрэ гъуазджэмкIэ и 
колледжым цIыхубэ макъамэ Iэмэпсымэ-
хэмкIэ и къудамэм и еплIанэ курсым 
щеджэ Iэпщэ Анзор и зэфIэкIыр. Абы 
адыгэбзэкIэ усэ етх, дахащэу пшынэ йоуэ. 

Мы усэ пшыхьым теухуа тхыгъэхэм еджэ 
дэтхэнэри щыгъуазэщ Москва щыщ, къур-
шым лъэрыжэкIэ къыщызыжыхь Тютен-
ков Виктор ахэр, зэрыжаIэу, илъэс къэс 
зэры хуэзэм. Мы гъэми а хабзэ дахэр зэщIа 
хъуащ. Виктор 1978 гъэ лъандэрэ къокIуэ 
Iуащхьэмахуэ икIи усэ къеджэныр зы-
хилъхьэ щыIэкъым.

КъыкIэлъыкIуэ къэувыIэпIэт ЩIалэгъуа-
лэм я унэу Тырныауз къалэм иджыблагъэ 
къыщызэIуахар. Зи Iуэхум фIыуэ хэзыщIыкI 
цIыхухэм - Гундэлэн дэт школ №4-м и егъэ-
джакIуэ Кочкаровэ Хьэлимэт, Iуащхьэма-
хуэ къуажэм щыIэ курыт еджапIэм и 
унафэщIым гъэсэныгъэ лэжьыгъэмкIэ и 
къуэдзэ Байдаевэ Ритэ, Тырныауз школ 
№5-м и унафэщIым гъэсэныгъэмкIэ и 
чэнджэщэгъу Асадулаевэ Элинэ - къызэра-
гъэпэща пшыхьыр дахэт икIи гукъинэжт. 
Ар езыгъэкIуэкIа, Отаров Керим и цIэр 
зезыхьэ лицейм и театр студием и 
унафэщI, музыкэмкIэ и егъэджакIуэ Бай-
султановэ Инарэ ипэ дыдэм къыщыщIэ-
дзауэ хэтщ «Чтения на Чегете» Iуэхум, 
 балъкъэрыбзэкIэ усэ къыщоджэ. Апхуэ-
дэуи зэIущIэм зыкъригъэхьэлIат уса кIуэ, 
Тырныауз дэт лицей №1-м и егъэджакIуэ 
Ахматовэ Любовь. 

ТекIуэныгъэ Иныр илъэс 80 мы гъэм 
зэрырикъум папщIэ, «Чтения на Чегете» 
зэIущIэр траухуащ сэлэтхэм я хахуагъэм, 
цIыхубзхэмрэ сабийхэмрэ зэрахьа лIы-
гъэм, зауэм и бынхэм, хэку лъагъуныгъэм 
тетхыхьа, зауэм хэта усакIуэхэмрэ тха-
кIуэхэмрэ я гуащIэм.  Iуащхьэмахуэ къуа-
жэм, Гундэлэн и курыт еджапIэ №4-м, 
Тырныауз къалэм и гимназие №5-мрэ ли-
цей №1-мрэ я еджакIуэхэр Окуджавэ Б., 
Дементьев А., Кулешов А., Светлов М., Ва-
сильев С., Друнин Ю, нэ гъуэщIхэми я Iэда-
къэщIэкIхэм къеджащ. ТхакIуэ-фронто-
викхэм теухуауэ къэпсэлъащ «Жан» жыла-
гъуэ зэгухьэныгъэм и уна фэщI Щэрдан 
Лилианэ. Къаныкъуэ Заринэ, Ахматовэ 
Любовь, Iэпщэ Анзор сымэ я анэдэлъхуб-
зэмкIэ усэ къеджащ. Пшынауэ Iэзэ, 
нэмыцэ концлагерым илIыхьа Къэжэр Ин-
дрис и къафэ цIэрыIуэм къы зэхуэсахэм 
яхуеуащ Анзор. 

АдыгэбзэкIэ, урысыбзэкIэ, балъкъэрыб-
зэкIэ усэхэр щыIуа мыпхуэдэ зэIущIэ гуа-
пэхэр егъэкIуэкIыным мыхьэнэшхуэ зэри-
Iэр жаIащ абы и къызэгъэпэщакIуэхэм. Ар 
щхьэ пэщ псалъэм, анэдэлъхубзэм я 
мыхьэнэр къытщIэхъуэ щIэблэм къа-
гурыIуэнымкIэ, нэгъуэщIыбзэхэмрэ щэн-
хабзэмрэ пщIэ хуащIу къэтэджынымкIэ, 
ахэр дыхуэсакъыу тхъу мэнымкIэ.

IуэхущIапIэ зыбжанэм «ВКонтакте»-м 
щаIэ Интернет напэкIуэцIхэм эфир 
занщIэу къыщатащ зэхыхьэр. 

ИСТЭПАН Залинэ.

Къуршхэр  усэ  щIодэIу

Щэнхабзэ

Урысей ФСБ-м и управленэу КъБР-м щыIэм и 
лэжьакIуэхэм къызэпаудащ илъэс 26-рэ зи ныбжь, 
Прохладнэ къалэм щыпсэум илэжь хабзэншагъэр. 
Абы социальнэ сетхэм язым щызэбгригъэхырт ныкъу-
саныгъэ къэзышэ компьютер программэхэр.

КъБР-м щыIэ УФСБ-м и Следственнэ IэнатIэм уголовнэ 
Iуэху къиIэтащ УФ-м и УК-м и 273-нэ статьям и 2-нэ Iыхьэм 
ипкъ иткIэ. Хабзэм къызэригъэувымкIэ, апхуэдэ щIэпхъа-
джагъэ зылэжьар илъэси 5-м нэскIэ ягъэтIыс. 

Ди щIыналъэм щыпащэ 
«Кунацкая» теленэтын 
 цIэ рыIуэм. Ар теухуащ 
лъэпкъ хэм яку дэлъ зэныб-
жьэгъугъэр гъэбыдэным, 
щэнхабзэ лъапIэныгъэ-
хэм рэ хабзэхэмрэ хъумэ-
ным, абыхэм иджырей 
щIэ блэр щIэпIыкIыным. 

ФИГУ къэдгъэкIыжынщи, 
«Регион для молодых» про-
граммэм хыхьэу «Кунац-
кая» Iуэху щхьэпэр ира-
гъэжьащ КъБР-м и Iэта-
щхьэ КIуэкIуэ Казбек и 
унафэкIэ. Щэнхабзэ фес-
тивалыр илъэс зыбжанэ 
 хъуауэ йокIуэкI, КъБР-м 
ЩIалэгъуалэм я IуэхухэмкIэ 
и министерствэр, щIыпIэ 
администрацэхэм я Iэтащ-
хьэхэр, «КъБР-Медиа» Iуэ-
ху щIапIэр, «1 КъБР» щIыпIэ 
телеканалыр зэдэIэпыкъуу 
зэращIым и фIыгъэкIэ.

Мы Iуэхум хэтхэр къуажэ-
къуажэкIэрэ зэкIэлъы кIуэу-
рэ я зэныбжьэгъугъэр 
ягъэбыдэ, лъэпкъ шхыны-
гъуэхэмкIэ ягъэхьэщIэ, сау-
гъэтхэр зэIэпах. Апхуэдэ 
зэхыхьэхэм хуагъэхьэзыр 
уэрэдхэр, къафэхэр, театр 
теплъэгъуэхэр. ЩIэщы-
гъуэщ, дауи, зыщыщ 
лъэпкъкIи, зэрыт ныбжькIи, 
хабзэкIи, бзэкIи, динкIи, 
фэилъхьэгъуэкIи зэщхьэ-
щыкI цIыхухэр гъунэгъу 
зэры зэхуэхъум укIэлъы-
плъы ну. А псор зэхэухуэнауэ 
теленэтыну къатыжри, 
цIыхухэр дихьэхыу йоплъ. 

Теленэтыныр езыгъэкIуэкI 
уэрэджыIакIуэ, режиссёр, 
уэрэдус Къул Амир зэры-
жиIэмкIэ, Iуэхум хэт къуа-
жэхэм я бжыгъэм мы гъэм 
къахэхъуащ. Ар щрагъэ-
жьам къуажих хэтауэ аращ, 
нэгъабэрейм - къуажий. Мы 

гъэм къуажипщI къызэщI-
рагъэубыдэнущ.

Нэтынхэр Бахъсэн щIына-
лъэм и Ислъэмей, Котля-
ревскэ къуажэхэм щекIуэ-
кIащ. Абы Хъущтэ-Сырт, 
Псынабэ, Аушыджэр къуа-
жэхэм щыпащэну я му-
радщ. Бжьыхьэм нэтынхэр 
щытрахынущ Приближнэ 
станицэм, Акъбащ Ипщэ 
 къуажэм, Налшык къалэм. 
Иужьрей нэтыным хэтынущ 
ветеранхэм я хорымрэ «Ри-
радэ» студиемрэ. Ар ще-
кIуэкIынущ ЩIалэгъуалэм я 
унэщIэм. 

КъыжыIапхъэщ, «Кунац-
кая» Iуэхур республикэм и 
артист цIэрыIуэхэу Зеущэ 
Iэуес, Третьяк Татьянэ, 
Мэзыхьэ Анастасие, Теп-
пеев Алим, Тебердиевэ Зу-
хра, нэгъуэщIхэми зэры-
даIыгъар. Абы ирагъэблэ-
гъащ КъБР-м щэнхабзэмкIэ 
щIыхь зиIэ и лэжьакIуэ, ком-
позитор, егъэджакIуэ Iэзэ 
ЗэрамыщIэ Заретэ, уэрэ д-
жыIакIуэ Стягайло Антон, 
Дей къуажэм и «Дея» уэ-
рэджыIакIуэ гупыр, Ново-
Ивановкэ къуажэм и «Селя-
ночка» гупыр, нэгъуэщIхэри. 
КъищынэмыщIауэ, дзэ Iуэху 
хэхам къулыкъу щызыщIа 
щIалэхэри я гуапэу ира-
гъэблагъэ. 

Iуэхум хэтхэр зэныбжьэ-
гъугъэм и хабзэм щагъэ-
гъуазэ, берычэтымрэ хэ-
хъуэмрэ я дамыгъэ жыгы-
щIэр тыгъэ хуащI. Мыпхуэдэ 
зэхыхьэхэм хэтахэр ныб-
жьэгъу зэрогъэхъури, я 
зэпыщIэныгъэр ягъэбыдэ, 
зым и деж адрейр хьэщIапIэ 

макIуэ, щыIэкIэ-псэукIэм 
теу хуауэ зочэнджэщ. Апхуэ-
дэурэ махуэ къэс къыхохъуэ 
я гупым хэтхэм я бжыгъэм. 
Нэтыныр и кIэм щынэбла-
гъэкIэ абы хэтахэм зы уэрэд 
цIэрыIуэ зэдагъэзащIэ. 
Проек тым хэтахэм абы щы-
хьэт техъуэ тхылъхэмрэ сау-
гъэтхэмрэ ират.

- Ди лъэпкъ хабзэ дахэхэм 
пыдощэ. Зэныбжьэгъухэр 
зыр адрейм доIэпыкъу, 
хьэщIапIэ макIуэ. ИужькIэ 
ахэр дэрыншэу зэкIэлъыкIуэ 
мэхъу. Аращ Iуэхур щы-
дублэм ди мурадари, - жи-
Iащ режиссёрым. - Хэку за-
уэшхуэм ТекIуэныгъэ Иныр 
ди къэралым къызэрыщи-
хьрэ илъэс 80 щрикъумрэ 
Хэкум и хъумакIуэхэм я 
илъэ сымрэ теухуауэ къы-
зэдгъэпэщ зэхыхьэхэм зауэ 
уэрэдхэр щагъэзащIэ, я 
адэхэмрэ я адэшхуэхэмрэ 

Хэкур зэрахъумам теухуа 
хъыбархэр унагъуэхэм ягу 
къыщагъэкIыж. 

Фестивалыр щхьэпэщ 
лъэпкъхэм къадэгъуэгу-
рыкIуэ хабзэ дахэхэм, хьэл-
щэнхэм щIэблэр иригуш-
хуэу къэгъэхъунымкIэ, нэ-
гъуэщI лъэпкъхэм щыщ хэр 
абыхэм щыгъэгъуэзэ ным-
кIэ, нэхъыжьхэмрэ щIа лэ-
гъуалэмрэ яку дэлъ зэпы-
щIэныгъэр хъумэнымкIэ. 
Адыгэм ижь-ижьыж лъан-
дэрэ хьэщIэр зыпищI щыIэ-
къым. Арат псалъэ жьым 
щIыжиIэр: «Адыгэм хьэщIэ 
и щIасэщ». 

Мы Iуэхур куэдым ягу 
дыхьащ, цIыхушхуэ къыпэ-
джэжащи, пащэ, ди щIына-
лъэм и къуажэ, къалэ псори 
къызэрызэщIрагъэубы дэ-
ным и ужь иту. 

ТЕКIУЖЬ  Заретэ.

Дызэкъуэту


